
DIBAJI

Baraza la Mitihani la Tanzania lina furaha kutoa taarifa hii kuhusu ufaulu wa
watahiniwa katika Mtihani wa Kuhitimu Kidato cha Nne mwaka 2020 kwa somo
la Kiswahili. Taarifa hii imeandaliwa ili kutoa mrejesho kwa wanafunzi, walimu,
wazazi, waandaaji wa sera na wadau wengine wa elimu kwa ujumla kuhusu
wanafunzi walivyojibu maswali katika mtihani huu.

Taarifa hii inalenga kutathmini muhtasari wa Kidato cha Kwanza hadi cha Nne ili
kuonesha mafanikio ya mfumo wa elimu hususan katika mchakato mzima wa
ufundishaji na ujifunzaji wa somo la Kiswahili. Kimsingi, majibu ya watahiniwa
yanalenga kuonesha dhahiri mambo ambayo mfumo wa elimu uliweza au
ulishindwa kuwapa watahiniwa katika elimu ya Sekondari kuanzia Kidato cha
Kwanza hadi cha Nne.

Uchambuzi uliowasilishwa katika taarifa hii una lengo la kuelewa sababu za
watahiniwa kufanya vibaya au vizuri katika mtihani huu. Taarifa hii inaonesha
baadhi ya sababu zilizowafanya baadhi ya watahiniwa kufanya vizuri au kwa
kiwango cha wastani. Sababu hizo ni pamoja na uelewa wa mada zilizotahiniwa,
uelewa wa matakwa ya swali na uwezo wa kujieleza kwa kutumia lugha fasaha ya
Kiswahili. Aidha, sababu zilizofanya baadhi ya watahiniwa kupata alama hafifu
zimefafanuliwa. Sababu hizo ni kama vile; kutokuelewa matakwa ya swali, uwezo
mdogo wa kujieleza kwa lugha fasaha na kutokuelewa dhana zinazohusiana na
somo la Kiswahili. Mrejesho huu, utawawezesha viongozi wa elimu, viongozi wa
shule, walimu na wanafunzi kupata mbinu mwafaka katika kuboresha ufaulu wa
watahiniwa katika mitihani ijayo inayotolewa na Baraza la Mitihani la Tanzania.

Mwisho, Baraza linapenda kuwashukuru Maafisa Mitihani, walimu wa somo na
wengine wote waliohusika katika kutayarisha ripoti hii.

1.0 UTANGULIZI

Taarifa hii inachambua viwango vya ufaulu wa watahiniwa katika mtihani wa
Kidato cha Nne mwaka 2020 kwa somo la Kiswahili. Mtihani huu ulikuwa
na maswali 12 yaliyogawanyika katika sehemu A, B na C. Mada
zilizotahiniwa katika sehemu zote zilihusisha Ufahamu, Matumizi ya Sarufi
na Utumizi wa Lugha, Uandishi, Maendeleo ya Kiswahili, Uundaji wa
Maneno pamoja na Fasihi. Watahiniwa walitakiwa kujibu maswali yote
katika sehemu A na B na maswali matatu (3) kutoka sehemu C.

Watahiniwa (437,589) walifanya mtihani wa somo la Kiswahili kwa mwaka
2020. Kati yao, watahiniwa 413,066 sawa na asilimia 94.83 walifaulu kwa
kupata daraja A hadi D. Kwa ujumla, ufaulu huo ni wa juu kwa asilimia 3.52
ikilinganishwa na mwaka 2019 ambapo asilimia ya ufaulu ilikuwa 91.31.
Ufaulu wa watahiniwa kwa kila daraja umeoneshwa katika Jedwali Na. 1.

Mwaka | Waliofanya Madaraja

A B C D F
2019 424,843 10,686 | 56,461 | 216,159 | 102,486 | 36,730,
2020 437,589 22,198 75,774 235,949 | 79,145 22,505

Jedwali Na. 1: Ufaulu wa Watahiniwa kwa kila Daraja kwa Mwaka 2019 na
2020

Uchambuzi umefanyika kwa kuzingatia namna maswali yalivyojibiwa, jinsi
yalivyopaswa kujibiwa na changamoto zilizojitokeza. Vilevile, uchambuzi
huu umezingatia viwango vitatu vya ufaulu ambavyo ni vizuri, wastani na
hafifu. Kiwango kizuri cha ufaulu kimeanzia alama 65 hadi 100, wastani
alama 30 hadi 64 na kiwango hafifu alama O hadi 29. Aidha, chati na
majedwali mbalimbali yametumika ili kufafanua viwango hivyo ambapo
rangi ya kijani inawakilisha ufaulu mzuri, rangi ya njano ikiwakilisha ufaulu
wa wastani na rangi nyekundu ikiwakilisha ufaulu hafifu. Hata hivyo,
sampuli za majibu ya watahiniwa zimeambatishwa ili kutoa ufafanuzi zaidi.

2.0

Kwa ujumla, uchambuzi huu unalenga kuimarisha ufundishaji na ujifunzaji
wa somo la Kiswahili kwa walimu, wanafunzi na wadau wengine wa elimu
ili kuweka mkakati wa kuinua kiwango cha ufaulu kwa vizazi vijavyo.

TATHMINI KWA KILA SWALI

Sehemu hii inafafanua uchambuzi wa kina wa kila swali na majibu
yaliyotolewa na watahiniwa kwa kuonesha maswali yaliyofanyika kwa
kiwango kizuri, cha wastani na yale yaliyofanyika kwa kiwango hafifu.
Aidha, sababu za ufaulu wa watahiniwa katika viwango hivyo zimeelezwa
bayana kwa Kkila swali. Sampuli za majibu ya watahiniwa
zimeambatanishwa katika kila swali ili kudhihirisha maelezo ya uchambuzi
huo.

2.1 SEHEMU A: MASWALI YA KUCHAGUA NA KUOANISHA

Sehemu hii ilikuwa na maswali mawili (2) ambapo swali la 1 lilikuwa la
kuchagua likiwa na vipengele kumi (10) na swali la 2 lilikuwa la
kuoanisha likiwa na vipengele vitano (5). Swali hili lilikuwa na jumla ya
alama 15.

2.1.1 Swali la 1: Kuchagua

Swali hili lililenga kupima uwezo wa mtahiniwa wa kuelewa
dhana mbalimbali zinazohusu mada anuwai za somo la Kiswabhili.
Swali lilihusu mada za Aina za maneno, Utumizi wa Lugha,

Fasihi simulizi, Mjengo wa Tungo, Kuongeza Msamiati wa
Kiswahili na Uhakiki wa Kazi za Fasihi Andishi. Katika swali hili
mtahiniwa alitakiwa kuchagua herufi ya jibu sahihi kutoka katika
machaguo matano (A - E) kwa kila kipengele. Aidha, jumla ya
alama katika swali hili zilikuwa 10 ambapo kila kipengele
kilikuwa na alama 1.

Watahiniwa 435,681 sawa na asilimia 99.6 ya watahiniwa wote
waliofanya mtihani huu walijibu swali hili. Watahiniwa 317,611
sawa na asilimia 72.9 walifaulu kwa kiwango cha wastani hadi

Kizuri hivyo, kufanya swali hili kuwa miongoni mwa maswali
yaliyojibiwa vizuri. Chati Na. 1 inaonesha viwango vya ufaulu wa
watahiniwa kwa asilimia.

Alama

Chati Na. 1: Asilimia ya Ufaulu wa Watahiniwa katika Swali la 1

Katika Chati Na. 1, watahiniwa 117,900 (27.1%) walifaulu kwa
kiwango hafifu kwa kupata alama kuanzia 0 hadi 2.5, watahiniwa
263,884 (60.5%) walifaulu kwa kiwango cha wastani kwa kupata
alama kuanzia 3 hadi 6 na watahiniwa 53,897 (12.4%) walifaulu
kwa kiwango kizuri kwa kupata alama kuanzia 6.5 hadi alama 10.

Uchambuzi zaidi unaonesha kuwa, asilimia 60.5 ya watahiniwa
waliojibu swali hili walifaulu kwa kiwango cha wastani.
Watahiniwa hao walikuwa na uelewa wa dhana zilizotahiniwa kwa
baadhi ya vipengele na kushindwa katika vipengele vingine. Hivyo
walimudu kuchagua herufi ya jibu sahihi katika vipengele 3 - 6 na
kupata alama za wastani.

Aidha, watahiniwa wachache (12.4%) walijibu vizuri swali hili
kwa kuwa walikuwa na umahiri pamoja na uelewa wa dhana katika
mada zilizotahiniwa. Kwa ujumla, watahiniwa hao waliweza
kujibu vipengele vingi vya swali hili, haswa kwa kumudu
kuchagua herufi yenye jibu sahihi. Kielelezo Na. 1.1 kinaonesha
sampuli ya majibu ya mwanafunzi aliyeweza kuchagua majibu
sahihi kwa vipengele vyote (i - xX) na kupata alama zote 10.

Kielelezo Na. 1.1: Sampuli ya jibu zuri la mtahiniwa katika swali

la 1.

Katika Kielelezo Na.1.1, mtahiniwa aliweza kuchagua herufi za
majibu sahihi na kupata alama za juu kutokana na uelewa aliokuwa
nao juu ya mada zilizotahiniwa katika swali hili.

Hata hivyo, asilimia 27.1 ya watahiniwa waliojibu swali hili
walitoa majibu yasiyo sahihi katika vipengele vingi hivyo kupata
alama hafifu kutokana na kukosa uelewa wa dhana mbalimbali
zilizotahiniwa. Baadhi yao, walionesha kutokuelewa vyema
matakwa ya swali hivyo kushindwa kuchagua herufi ya jibu sahihi
katika vipengele vingi. Uchambuzi zaidi kuhusu namna
watahiniwa walivyojibu swali hili umefafanuliwa katika vipengele
vya swali hili kama ifuatavyo:

(1) Nineno lipi linalotoa taarifa kuhusu nomino?
Kitenzi

Kielezi

Kivumishi

Kiwakilishi

Kiunganishi

mooOw>



Swali hili lilitoka katika mada ya Aina za Maneno na lililenga
kupima uwezo wa mtahiniwa katika kutambua dhima mbalimbali
za aina za maneno katika tungo. Watahiniwa waliojibu vizuri swali
hili walichagua herufi C Kivumishi, neno ambalo hufanya kazi ya
kusifia au kutoa taarifa juu ya nomino au kiwakilishi. Watahiniwa
hao, walikuwa na maarifa ya kutosha kuhusu dhana ya kivumishi.

Kwa upande mwingine, watahiniwa wengine walikosa uelewa wa
kutosha kuhusu dhima anuwai za maneno, hivyo kuchagua
vipotoshi A Kitenzi, B Kielezi, D Kiwakilishi na E Kiunganishi.
Uteuzi wa Kipotoshi A Kitenzi, unaonesha kuwa watahiniwa
hawakutambua kuwa kitenzi hudokeza tukio au tendo
linalofanyika. Uteuzi wa kipotoshi B Kielezi, unatokana na
watahiniwa kutokuwa na uelewa kuwa kielezi hutoa taarifa zaidi
kuhusu vitenzi, vivumishi au vielezi vingine. Pia uteuzi wa
kipotoshi D Kiwakilishi, haukuwa sahihi kwani kiwakilishi ni neno
linalotumiwa/kusimama badala ya nomino. Vilevile, uteuzi wa
kipotoshi E Kiunganishi, unaonesha kuwa watahiniwa hawakuwa
na uelewa kuwa ni neno au kikundi cha maneno kinachounganisha
dhana mbili au zaidi.

(i) Katika lugha ya Kiswahili kuna aina ngapi za vitenzi?
mbili.

tano.

sita

tatu.

nne.

mooOw>

Swali hili lilitoka katika mada ya Aina za Maneno na lililenga
kupima uwezo wa mtahiniwa katika kutambua aina za vitenzi.
Watahiniwa waliojibu vizuri kipengele hiki walichagua herufi D
tatu. Watahiniwa hao, walikuwa na maarifa ya kutosha kuhusu
aina tatu za vitenzi ambazo ni; Vitenzi vikuu (T), Vitenzi visaidizi
(TS) na Vitenzi vishirikishi (t).

Watahiniwa wengine walichagua vipotoshi A, B, C na E kutokana

na kukosa uelewa juu ya dhana ya vitenzi, hivyo kushindwa

kubaini aina za vitenzi. Uteuzi wa vipotoshi hivyo unaonesha
kuwa, watahiniwa hao hawakuwa na uelewa wa kutosha kuhusu
idadi sahihi ya vitenzi vya Kiswahili ambavyo ni vya aina tatu
yaani kitenzi kisaidizi, kitenzi kikuu na kitenzi kishirikishi.

(iii) Maneno yapi kati ya yafuatayo yametokana na lugha za
kibantu?

kitindamimba na bendera

hela na mtutu

kitivo na ngeli

godoro na sharubati

bunge na shule

mooOw>

Swali hili lilitoka katika mada ya Uundaji wa Maneno na lililenga
kupima maarifa ya mtahiniwa katika kutambua msamiati wa
Kiswahili ulioundwa kutokana na lugha za Kibantu. Watahiniwa
waliojibu vizuri swali hili walichagua herufi C Kitivo na ngeli kwa
sababu maneno hayo yametokana na utohoaji kutoka katika lugha
za Kibantu ambapo; neno ngeli limetoka katika lugha ya Kihaya
ikiwa na maana ya kundi la nomino lenye sifa zinazofanana na
kitivo limetoka katika lugha ya Kipare/Kisambaa lenye maana ya
idara kuu ya masomo ya fani fulani. Hata hivyo, baadhi ya
watahiniwa waliokosa uelewa wa kutosha kuhusu asili ya maneno
hayo na kuchagua vipotoshi A, B, D na E. Watahiniwa
waliochagua kipotoshi A Kitindamimba na bendera; hawakujua
kuwa asili ya neno bendera ni lugha ya Kireno. Aidha,
waliochagua kipotoshi B Hela na mtutu, hawakujua kuwa neno
hela lina asili ya lugha ya Kijerumani, D Godoro na sharubati,
neno sharubati lina asili ya lugha ya Kiarabu na E Bunge na
shule, neno shule linatokana na lugha ya Kijerumani. Kwa ujumia,
uteuzi wa vipotoshi A, B, D na E ulikuwa sio sahihi kwani jozi
zake zilikuwa na neno moja lisilotokana na lugha za Kibantu.

(iv) Ni mambo gani muhimu ya kuzingatia katika kuteua maneno
na miundo ya tungo wakati wa mazungumzo?
A Mada, muktadha na mazungumzo ya ana kwa ana.
B Mada, mazungumzo na uhusiano wa wazungumzaji.

C Mada, mzungumzaji na muktadha wa mazungumzo.
D Mada, mzungumzaji na uhusiano wa wazungumzaji.
E Mada, muktadha na uhusiano wa wazungumzaji.

Swali hili lilitoka katika mada ya Utumizi wa Lugha na lililenga
kupima uwezo wa mtahiniwa wa kubaini mambo ya kuzingatia
katika kuteua maneno na miundo ya tungo wakati wa
mazungumzo. Watahiniwa waliokuwa na umahiri huo walichagua
jibu sahihi E Mada, muktadha na uhusiano wa wazungumzaji.

Watahiniwa wengine walichagua vipotoshi A, B, C na D kwa
kuwa walikosa maarifa na uelewa wa kubaini mambo ya
kuzingatia katika kuteua maneno na miundo ya tungo wakati wa
mazungumzo. Kwa ujumla, upotoshaji uliopo katika machaguo C
na D ni uwepo wa mzungumzaji ambaye ni mhusika katika
mazungumzo na siyo jambo la kuzingatiwa katika mazungumzo.
Kiuhalisia, kinachozingatiwa ni uhusiano wa wazungumzaji katika
kuteua maneno na miundo ya tungo wakati wa mazungumzo.
Aidha, uteuzi wa kipotoshi A Mada, muktadha na mazungumzo ya
ana kwa ana, ulitokana na watahiniwa kushindwa kuelewa kuwa
mazungumzo ya ana kwa ana siyo jambo la kuzingatia katika
kuteua maneno na miundo ya tungo wakati wa mazungumzo bali
ni njia ya mawasiliano. Watahiniwa waliochagua kipotoshi B
Mada, mazungumzo na uhusiano wa wazungumzaji walishindwa
kuelewa kuwa mazungumzo siyo jambo la kuzingatia katika kuteua
maneno na miundo ya tungo bali ndio yanayohitaji uteuzi wa
mambo hayo ili kufanikisha mazungumzo.

(v) Bainisha kauli inayoonesha dhima muhimu za vitendawili
katika jamii.

Kuhimiza umoja na ushirikiano.

Kupanga watu katika marika yao.

Kuchochea udadisi wa mambo.

Kuchochea uwongo wa mambo.

Kukosoa wadadisi wa mambo.

moow>»



Swali hili lilitoka katika mada ya Fasihi Simulizi hususan mada
ndogo ya Ufafanuzi wa Vipera vya Tanzu za Fasihi Simulizi na
lililenga kupima umabhiri wa mtahiniwa katika kuelewa dhima za
fasihi simulizi ili kuweza kubainisha kauli inayoonesha dhima
muhimu za vitendawili katika jamii. Baadhi ya watahiniwa
waliweza kuchagua jibu sahihi C Kuchochea udadisi kwani
walielewa kuwa vitendawili hujengwa kwa mafumbo yanayohitaji
udadisi ili kuyafumbua.

Wapo watahiniwa waliochagua vipotoshi A, B, D na E kutokana
na kushindwa kuelewa matakwa ya swali. Kwa mfano, uteuzi wa
kipotoshi A Kuhimiza umoja na ushirikiano, watahiniwa
walihusisha dhana ya methali (yenye dhima hiyo) na vitendawili,
uteuzi wa kipotoshi B Kupanga watu katika marika yao,
walihusisha rika kwa kufikiri kuwa vitendawili huwahusu zaidi
watoto, kipotoshi D Kuchochea uwongo wa mambo Kiliwavutia
watahiniwa wengine kwa sababu walihusisha vitendawili na uongo
kwa kauli zake kuficha ukweli na uteuzi wa kipotoshi E Kukosoa
wadadisi wa mambo ulitokana na watahiniwa kukosa maarifa ya
kutambua tungo za kifasihi na zisizo za kifasihi. Kwa ujumla,
uteuzi wa vipotoshi hivyo ulitokana na watahiniwa kushindwa
kuhusisha kauli walizopewa na dhima muhimu za vitendawili
katika jamii.

(vi) Njia mojawapo ya kuzuia utata katika lugha ya mazungumzo
ni ipi kati ya zifuatazo?

Kuepuka makosa ya kisarufi na kimantiki.

Kutumia neno lenye maana zaidi ya moja.

Kutumia kiwakilishi kiambata katika neno.

Kuweka msisitizo au ufafanuzi zaidi.

Kutumia mofimu sahihi za wakati.

moow>

Swali hili lilitoka katika mada ya Matumizi ya Lugha, mada ndogo
ya Utata katika Mawasiliano ambapo lililenga kupima umahiri wa
mtahiniwa katika kuzuia utata katika lugha ya Kiswahili.
Mtahiniwa alitakiwa kubaini njia mojawapo ya kuzuia utata katika
lugha ya mazungumzo kati ya njia tano alizopewa. Watahiniwa hao

waliochagua jibu sahihi D Kuweka msisitizo au ufafanuzi zaidi
walikuwa na uelewa wa kutosha kuhusu njia za kuzuia utata katika
lugha ya mazungumzo.

Watahiniwa waliochagua vipotoshi A, B, C na E hawakuwa na
uelewa wa kutosha kuhusu njia za kuzuia utata katika lugha ya
mazungumzo. Kwa mfano, uteuzi wa vipotoshi A Kuepuka makosa
ya kisarufi na kimantiki na E Kutumia mofimu sahihi za wakati
ulitokana na watahiniwa kuchanganya njia za kuondoa utata katika
sentensi na zile zinazoweza kuzuia utata katika mazungumzo.
Aidha, uteuzi wa vipotoshi B, Kutumia neno lenye maana zaidi ya
moja na C, Kutumia kiwakilishi kiambata katika neno unaonesha
kuwa, watahiniwa hawakujua kuwa hizo ni sababu za utata katika
tungo na siyo njia za kuzuia utata katika lugha ya mazungumzo
kama yalivyokuwa matakwa ya swali.

(vii) "Waandishi wa fasihi huzungumzia watu wenye mienendo
isiyokubalika katika jamii ili kukemea mienendo hiyo.” Katika
tamthiliya ulizosoma, ni wahusika wepi kati ya wafuatao wana
mienendo isiyokubalika?

Joti, Ngoswe na Mama Furaha.

Padre James, Ngoswe na Baba Anna.

Mazoea, Mama Furaha na Joti.

Ngoswe, Baba Anna na Suzi.

Ngoswe, Joti na Padre James.

mooOw>

Swali hili lilitoka katika mada ya Uhakiki wa kazi za Fasihi
Andishi, mada ndogo ya Uhakiki wa Tamthiliya ambapo lililenga
kupima uwezo wa mtahiniwa katika kutathmini mienendo ya
wahusika katika kazi za kifasihi. Swali lilimtaka mtahiniwa
kubaini wahusika wenye mienendo isiyokubalika katika jamii.
Watahiniwa waliojibu kwa usahihi swali hili walichagua herufi E
Ngoswe, Joti na Padre James. Uchaguzi huo unaonesha kuwa,
watahiniwa hao walikuwa na uelewa wa kutosha juu ya mienendo
ya wahusika mbalimbali waliopo katika tamthiliya teule
walizosoma. Hivyo, waliweza kuwatambua wahusika Ngoswe, Joti

na Padre James ambao mienendo yao haikubaliki katika jamii
hususan katika kuchanganya mapenzi na kazi/shule.

Watahiniwa wengine walichagua vipotoshi A, B, C na D kwa
kuwa hawakuwa na uelewa kuhusu tabia mbalimbali za wahusika
katika tamthiliya teule, hivyo kushindwa kuchagua jibu sahihi.
Uteuzi wa vipotoshi A Joti, Ngoswe na Mama Furaha, B Padre
James, Ngoswe na Baba Anna, C Mazoea, Mama Furaha na Joti
na D Ngoswe, Baba Anna na Suzi ulitokana na watahiniwa kukosa
uelewa wa utendaji wa wahusika hao, hivyo, kutokugundua kuwa
katika jozi za wahusika hao kulikuwa na wahusika waliokuwa na
mienendo inayokubalika katika jamii kama vile; Mama Furaha na
Baba Anna.

(viii) Kati ya sababu zifuatazo ni ipi si sahihi kuhusu matumizi ya
kamusi?

Kujifunza lugha ya kigeni.

Kusanifisha maneno mapya.

Kubaini kategoria ya neno.

Kujua maana za maneno.

Kujua tahajia ya neno.

moow>

Swali lilitoka katika mada ya Aina za Maneno, mada ndogo ya
Matumizi ya Kamusi na lililenga kupima uelewa wa mtahiniwa
kuhusu matumizi sahihi ya kamusi. Swali lilimtaka mtahiniwa
kubaini sababu isiyo sahihi juu ya matumizi ya kamusi kati ya
sababu tano alizopewa. Watahiniwa waliokuwa mabhiri katika
kutumia kamusi walichagua jibu sahihi B, Kusanifisha maneno
mapya. Watahiniwa hao, waliweza kubaini kuwa, kusaidia
kujifunza lugha ya kigeni, kubaini kategoria ya neno, kujua maana
ya maneno na kujua tahajia za maneno, zote ni sababu sahihi za
kutumia kamusi.

Baadhi ya watahiniwa walichagua vipotoshi A Kujifunza lugha ya
kigeni, C Kubaini kategoria ya neno, D Kujua maana za maneno na
E Kujua tahajia ya neno, kutokana na kukosa maarifa ya kutosha
juu ya sababu za matumizi ya kamusi. Hivyo, kushindwa kutambua

sababu isiyo sahihi kuhusu matumizi ya kamusi. Kimsingi,
watahiniwa hao walichagua vipotoshi ambavyo vyote ni sababu
sahihi kuhusu matumizi ya kamusi kwani dhima za kutumia kamusi
ni pamoja na kusaidia kujifunza lugha ya kigeni, kubaini kategoria
ya neno, kujua maana ya maneno na kujua tahajia za maneno.

(ix) Ni methali ipi inayokinzana na methali ‘‘Umoja ni nguvu
utengano ni udhaifu?”’

Manahodha wengi, chombo huenda mrama.

Palipo na wengi, hapaharibiki neno.

Haba na haba, hujaza kibaba.

Kidole kimoja, hakivunji chawa.

Fimbo ya mnyonge, ni umoja.

moow>

Swali hili lilitoka katika mada ya Fasihi Simulizi, mada ndogo ya
Ufafanuzi wa Vipera vya Tanzu za Fasihi Simulizi na lililenga
kupima uelewa wa mtahiniwa katika kubaini maana zinazodhihirika
katika methali. Swali lilimtaka mtahiniwa kutambua methali
inayokinzana na methali “Umoja ni nguvu utengano ni udhaifu” kati
ya methali tano alizopewa. Watahiniwa waliojibu vizuri swali hili
walichagua herufi A Manahodha wengi, chombo huenda mrama.
Watahiniwa hao, walikuwa na uwezo wa kutambua maana za
methali katika pande mbili za fikra ambazo huashiria tendo hivyo
kuweza kutambua methali inayokinzana na methali “Umoja ni
nguvu utengeno ni udhaifu™.

Watahiniwa wengine walichagua vipotoshi B Palipo na wengi,
hapaharibiki neno, C Haba na haba, hujaza kibaba, D Kidole
kimoja, hakivunji chawa na E Fimbo ya mnyonge, ni umoja.
Watahiniwa hao, hawakujua maana ya methali ‘‘Umoja ni nguvu,
utengano ni udhaifu” hivyo kushindwa kubaini methali
inayokinzana na methali hiyo kuwa ni Manahodha wengi, chombo
huenda mrama. Watahiniwa hao walichagua vipotoshi B, C, D na E
ambavyo kimsingi vilibeba methali zinazofanana kimaana na
methali ““Umoja ni nguvu utengeno ni udhaifu".

(x) Bainisha sentensi ambatano yenye muundo wa sentensi
changamano mbili kati ya sentensi zifuatazo:

A Gari lililomteka tumeliona na dereva aliyetekwa
ameonekana.

B Mtoto aliyeumia jana amelazwa na mtoto mwingine
hajitambui.

C Mpe haki yake yote ili nae akupe haki yako yote.
D Uchaguzi uliofanyika juzi umezaa matunda.
E Baba anataka kujenga nyumba lakini mama hataki kabisa.

Swali hili lilitoka katika mada ya Mjengo wa Tungo hususan mada
ndogo ya Aina za Tungo na lililenga kupima maarifa ya mtahiniwa
kuhusu muundo wa sentensi ambatano. Watahiniwa waliojibu vizuri
swali hili walichagua herufi A Gari lililomteka tumeliona na dereva
aliyetekwa ameonekana. Watahiniwa hao, waliweza kubaini kuwa
sentensi  hiyo ni sentensi ambatano iliyoundwa na sentensi
changamano mbili ambazo ni; "Gari lililomteka tumeliona” na
"Dereva aliyetekwa ameonekana.” Aidha, sentensi hizo
zimeunganishwa na kiunganishi "na". Hivyo, watahiniwa wa kundi
hili walikuwa na uelewa wa kutosha juu ya miundo ya sentensi
ambatano kiasi cha kuweza kuchagua herufi yenye jibu sahinhi.

Watahiniwa wengine walichagua vipotoshi B, C, D na E kutokana
na kukosa uelewa juu ya miundo ya sentensi ambatano. Kwa mfano,
watahiniwa waliochagua kipotoshi B Mtoto aliyeumia jana
amelazwa na mtoto mwingine hajitambui walishindwa kuelewa
kuwa, sentensi ya pili katika sentensi hiyo Mtoto mwingine
hajitambui si sentensi changamano bali ni sentensi sahihi. Vilevile,
waliochagua kipotoshi C Mpe haki yake yote ili nae akupe haki
yako yote, hawakuelewa kuwa sentensi hii ni ambatano lakini yenye
muundo wa sentensi sahili mbili na sio sentensi changamano mbili
kama yalivyokuwa matakwa ya swali. Pia, waliochagua kipotoshi D
Uchaguzi uliofanyika juzi umezaa matunda hawakuelewa kuwa ni
sentensi changamano (moja) na kipotoshi E Baba anataka kujenga
nyumba lakini mama hataki, sentensi ya pili katika sentensi hiyo ni
sentensi sahili na sio changamano kinyume na matakwa ya swali.

Kwa ujumla, watahiniwa waliochagua vipotoshi  hivyo
hawakuzingatia kuwa, swali hilo lilimtaka mtahiniwa kubainisha
sentensi ambatano yenye muundo wa sentensi mbili ambazo ni
changamano. Kielelezo Na. 1.2 ni sampuli ya majibu ya mtahiniwa
aliyeshindwa kuchagua jibu sahihi katika vipengele vyote hivyo,
kupata alama hafifu.

Kielelezo Na. 1.2: Sampuli ya majibu ya mtahiniwa aliyepata
alama hafifu.

Kielelezo Na. 1.2 kinaonesha sampuli ya majibu ya mtahiniwa
aliyeshindwa kujibu kipengele hata kimoja na kupata O kutokana na
kukosa maarifa kuhusu dhana mbalimbali katika mada
zilizotahiniwa katika kipengele cha (i) hadi (x).

2.1.2 Swali la 2: Kuoanisha

Swali hili lilitoka katika mada ya Fasihi Simulizi, mada ndogo ya
Ufafanuzi wa Vipera vya Fasihi Simulizi na lililenga kupima
umahiri wa mtahiniwa katika kuelewa tanzu na vipera vya fasihi
simulizi. Swali liliuliza;

Oanisha maana za vipera vya Fasihi Simulizi katika Safu A na
dhana za Fasihi Simulizi zilizo katika Safu B; kisha andika
herufi ya jibu sahihi katika kijitabu chako cha kujibia.

Safu A Safu B

(i) Sherehe au shughuli zinazofanyanywa | A Utani
na jamii katika kipindi maalum cha | B Matambiko
mwaka. C Miviga
(i) Masimulizi ya mambo vya kishujaa | D Harusi
ambayo mtu amewahi kuyafanya | E Ngoma
maishani mwake. F Majigambo
(iii) Maigizo mafupi yaliyojaa ucheshi na | G Vichekesho
mzaha.
(iv) Sadaka itolewayo kwa miungu au
mahoka.

(v) Masihara wanayofanyiana wanajamii
wakati wa shida na raha.

Swali lilikuwa na jumla ya vipengele vitano ambapo mtahiniwa
alitakiwa kuoanisha maana za vipera vya fasihi simulizi
vilivyokuwa katika safu A na dhana zake katika safu B. Swali
lilikuwa na jumla ya alama 5 ambapo kila kipengele kilikuwa na
alama 1.

Watahiniwa 435,082 sawa na asilimia 99.4 ya watahiniwa wote
waliofanya mtihani walijibu swali hili. Ufaulu wa watahiniwa
katika swali hili ulikuwa mzuri kwani watahiniwa 403,895 sawa
asilimia 92.8 walifaulu kwa kiwango cha wastani hadi kizuri. Chati
Na. 2 inaonesha viwango vya ufaulu wa watahiniwa kwa asilimia.

Chati Na. 2: Asilimia ya Ufaulu wa Watahiniwa katika Swali la 2

Katika Chati Na. 2, watahiniwa 31,187 (7.2%) walifaulu kwa
kiwango hafifu kwa kupata alama kuanzia 0 hadi 1, watahiniwa
178,239 (40.9%) walifaulu kwa kiwango cha wastani kwa kupata
alama kuanzia 1.5 hadi 3 na watahiniwa 225,656 (51.9%)
walifaulu kwa kiwango kizuri kwa kupata alama kuanzia 3.5 hadi
alama 5.

Asilimia 51.9 ya watahiniwa waliojibu swali hili walifaulu kwa
kiwango kizuri kwa kuwa walikuwa na uelewa wa kutosha kuhusu
tanzu na vipera vya fasihi simulizi. Watahiniwa hao waliweza
kuoanisha kwa usahihi maana za vipera vya fasihi simulizi
zilizokuwa katika Safu A na dhana za fasihi simulizi katika Safu B
kwa kuandika; (i) C Miviga, (ii) F Majigambo, (iii) G Vichekesho,
(iv) B Matambiko na (v) A Utani. Kielelezo Na. 2.1 ni sampuli ya
majibu ya mtahiniwa aliyejibu vizuri swali hili na kupata alama za
juu.

02-h)c

DR=

iv) P
v) A

Kielelezo Na. 2.1: Sampuli ya jibu zuri la mtahiniwa katika swali
la 2.

Kielelezo Na. 2.1 kinaonesha majibu ya mtahiniwa aliyeweza
kuoanisha kwa usahihi maana ya vipera vya fasihi simulizi katika
Safu A na dhana za fasihi simulizi zilizo katika Safu B kwa
kuandika herufi sahihi zenye dhana zinazowiana na maana za
vipera vya fasihi simulizi (i - v).

Aidha, asilimia 40.9 ya watahiniwa waliojibu swali hili walionesha
kuwa na maarifa ya wastani kuhusu maana ya vipera vya fasihi
simulizi hivyo kushindwa kutambua baadhi ya dhana
zinazowakilisha maana za vipera vya fasihi simulizi na kufaulu

kwa kiwango cha wastani. Kwa ujumla, majibu ya watahiniwa hao
hayakuwa sahihi kwa baadhi ya vipengele.

Hata hivyo, watahiniwa wachache sana (7.2%) ndio walioonesha
kushindwa kuoanisha maana za vipera vya fasihi simulizi
zilizokuwa katika safu A na dhana husika katika Safu B kwa kiasi
kikubwa. Baadhi yao, walichagua vipotoshi D Harusi na E Ngoma
dhana ambazo hazihusiani na maana zote zilizopo katika safu A.
Hii ilitokana na watahiniwa hao kukosa uelewa juu ya maana ya
vipera vya fasihi fimulizi. Vilevile, watahiniwa hao walifikiri
kuwa, sherehe au shughuli zinazofanywa na jamii katika Kipindi
maalum cha mwaka ni harusi kutokana na maono yao kuwa, harusi
nyingi hufanywa mwishoni mwa mwaka badala ya kubaini dhana
sahihi inayobebwa na maana hiyo kuwa ni miviga. Pia watahiniwa
wengine katika kuoanisha maana ya kipengele (iii) walichagua
kipotoshi A Utani kwa kukosa maarifa na kuona kuwa maigizo
mafupi yaliyojaa ucheshi na mzaha ni utani badala ya vichekesho.
Kielelezo Na. 2.2 ni majibu ya mtahiniwa aliyeshindwa kuoanisha
kwa usahihi maana za vipera vya fasihi simulizi na dhana za Fasihi
Simulizi na kupata alama hafifu.

Kielelezo Na. 2.2: Sampuli ya jibu baya la mtahiniwa katika swali
la 2.

2.2 SEHEMU B: MASWALI YA MAJIBU MAFUPI

Sehemu hii ilikuwa na maswali sita (6) yanayohitaji majibu mafupi na
ilikuwa na jumla ya alama 40. Sehemu hii ilihusu mada ya Aina za
Maneno, Matumizi ya Lugha, Uhakiki wa kazi za Fasihi Andishi
(Uhakiki wa Riwaya), Uhakiki wa kazi za Fasihi Simulizi na Uandishi.

2.2.1 Swali la 3: Aina za Maneno

Swali lilitoka katika mada ya Aina za Maneno, mada ndogo ya
Ubainishaji wa Aina za Maneno na lililenga kupima umabhiri wa
mtahiniwa katika kuelewa aina za maneno. Swali lilimtaka
mtahiniwa kuainisha maneno yaliyokolezwa wino katika tungo
alizopewa ambapo lilikuwa na jumla ya alama nne (4).

Swali hili lilijibiwa na watahiniwa 394,750 sawa na asilimia 90.2
ya watahiniwa wote waliofanya mtihani huu. Kiwango cha ufaulu
wa swali hili ni cha wastani kwani watahiniwa 178,555 sawa na
asilimia 45.2 pekee ndio waliofaulu kwa kiwango cha wastani hadi
kizuri. Chati Na. 3 inaonesha viwango vya ufaulu wa watahiniwa

kwa asilimia.

Chati Na. 3: Asilimia ya Ufaulu wa Watahiniwa katika Swali la 3

Katika Chati Na. 3, watahiniwa 216,195 (54.8%) walifaulu kwa
kiwango hafifu kwa kupata alama kuanzia 0 hadi 1, watahiniwa
58,798 (14.9%) walifaulu kwa kiwango cha wastani kwa kupata
alama kuanzia 1.5 hadi 2.5 na watahiniwa 119,757 (30.3%)
walifaulu kwa kiwango kizuri kwa kupata alama kuanzia 3 hadi 4.

Uchambuzi wa majibu ya watahiniwa katika swali hili unaonesha
kuwa, zaidi ya nusu ya watahiniwa (54.8%) walishindwa kuainisha
kwa usahihi maneno yaliyokolezwa wino kutokana na kuwa na

uelewa mdogo juu ya aina za maneno. Miongoni mwao,
watahiniwa 149,225 sawa na asilimia 37.8 walishindwa kuanisha
neno hata moja na kupata 0. Kati ya watahiniwa hao, wapo
walioshindwa kuelewa matakwa ya swali na kuandika upya
maneno Yyaliyokolezwa wino badala ya kuainisha maneno hayo
kama ilivyotakiwa. Aidha, wengine hawakuelewa matakwa ya
swali kutokana na kutokuelewa kuwa neno "ainisha” lina maana ya
kubaini aina ya neno lililokolezwa wino. Watahiniwa hao, walijibu
kwa kutaja nafsi ya kwanza, pili na tatu kutoka katika maneno
waliyopewa kutokana na uelewa mdogo kuhusu aina za maneno.

Hata hivyo, baadhi ya watahiniwa katika kundi hili waliainisha
maneno Yyasiyo sahihi kulingana na maelekezo ya swali kwa
kuorodhesha baadhi ya maneno yaliyokuwa katika sentensi (i - iv).
Kwa mfano, mtahiniwa mmoja alibaini vitenzi au viwakilishi
vilivyokuwa katika sentensi hizo kama vile; (i) waliondoka, (ii)
watashiriki, (iii) niwaeleze na (iv) wawakilishi kinyume cha
matakwa ya swali. Kielelezo Na. 3.1 ni mfano wa jibu la
mtahiniwa aliyeshindwa kuainisha maneno yaliyokolezwa wino
katika tungo walizopewa.

Kielelezo Na. 3.1: Sampuli ya jibu baya la mtahiniwa katika swali
la 3.

Katika Kielelezo Na. 3.1, mtahiniwa aliandika aina za tungo katika
vipengele (i) hadi (iv) kinyume na matakwa ya swali ambapo
alipaswa kuainisha maneno yaliyokolezwa wino. Mtahiniwa huyo
alijibu kama ifuatavyo; (i) Tungo sentensi badala ya kiwakilishi,
(if) Tungo kishazi badala ya kivumishi, (iii) Tungo kirai badala ya
kielezi na (iv) Tungo neno badala ya kitenzi. Hata hivyo,

mtahiniwa huyo alionesha kutokuwa na maarifa kuhusu aina za
tungo kwa kuandika tungo neno ambayo kiuhalisia haipo.

Hata hivyo, baadhi ya watahiniwa (30.3%) walimudu kujibu swali
hili vizuri kutokana na kuwa na maarifa ya kutosha kuhusu aina za
maneno. Watahiniwa hao, waliweza kuainisha maneno
yaliyokolezwa wino katika tungo walizopewa katika vipengele
vyote (i - iv). Kwa ujumla, walikuwa na uelewa wa kutosha kuhusu
dhana hizo kuwa; (i) neno "wangapi" ni kiwakilishi kwani
limetumika kuwakilisha nomino. (ii) Neno "wangapi" limetumika
kama kivumishi kwa kuwa linaelezea zaidi juu ya nomino
wachezaji, (iii) neno "mara ngapi" limetumika kama kielezi kwani
linaelezea zaidi kuhusu kitenzi niwaeleze na (iv) neno "waliunga"
ni kitenzi kwani kimetaja kitendo kilichofanywa na wawakilishi
wote. Kielelezo Na. 3.2 ni sampuli ya majibu ya mtahiniwa
aliyejibu vizuri swali hili na kupata alama za juu.

Kielelezo Na. 3.2: Sampuli ya jibu zuri la mtahiniwa katika swali
la3

Kielelezo 3.2 kinaonesha sampuli ya majibu ya mtahiniwa
aliyeainisha kwa usahihi maneno yaliyokolezwa wino katika tungo
alizopewa na kupata alama zote.

Aidha, asilimia 14.9 ya watahiniwa waliweza kuainisha baadhi ya
maneno yaliyokolezwa wino na kushindwa maneno mengine hivyo
kuwa na ufaulu wa wastani. Kwa mfano, mtahiniwa mmoja
aliainisha maneno katika vipengele (i) na (iv) kwa usahihi na
kushindwa maneno yaliyokuwa katika vipengele (ii - iii) kwa
kuandika kiwakilishi na kivumishi mtawalia badala ya (ii)
kivumishi na (iii) kielezi hivyo kupata alama za wastani.

2.2.2 Swali la 4: Aina za Maneno

Swali lilitoka katika mada ya Aina za Maneno, mada ndogo ya
Ufafanuzi wa Aina za Maneno na lililenga kupima umahiri wa
mtahiniwa katika kufafanua aina za maneno. Swali lilimtaka
mtahiniwa kueleza kwa ufupi mazingira manne ambayo kielezi
huweza kujipambanua, kisha kutunga sentensi moja kwa kila aina
ya mazingira. Swali lilikuwa na jumla ya alama 4.

Swali hili lilijibiwa na watahiniwa 360,356 sawa na asilimia 82.4
ya watahiniwa wote waliofanya mtihani. Hili ni swali lililojibiwa
na idadi ndogo zaidi ya watahiniwa ikilinganishwa na maswali
mengine ya lazima. Kiwango cha ufaulu katika swali hili kilikuwa
cha wastani ambapo watahiniwa 121,138 sawa na asilimia 33.6
walifaulu kwa kiwango cha wastani hadi kizuri. Chati Na. 4
inaonesha viwango vya ufaulu wa watahiniwa kwa asilimia.

Chati Na. 4: Asilimia ya Ufaulu wa Watahiniwa katika Swali la 4

Katika Chati Na. 4, watahiniwa 239,218 (66.4%) walifaulu kwa
kiwango hafifu kwa kupata alama kuanzia 0 hadi 1, watahiniwa
48,186 (13.4%) walifaulu kwa kiwango cha wastani kwa kupata
alama kuanzia 1.5 hadi 2.5 na watahiniwa 72,952 (20.2%)
walifaulu kwa kiwango kizuri kwa kupata alama kuanzia 3 hadi 4.

Uchambuzi wa majibu ya watahiniwa unaonesha kuwa, asilimia
66.4 ya watahiniwa waliojibu swali hili walikuwa na ufaulu hafifu
kutokana na kukosa maarifa ya kutosha juu ya mazingira ambayo
kielezi huweza kujipambanua. Baadhi yao, katika kundi hili
waliweza kubaini kuwa mazingira yanayopambanua kielezi ni
mahali pekee na kushindwa kubaini mazingira mengine hivyo
kupata alama hafifu. Watahiniwa wengine (165,657) sawa na
asilimia 46.0 walipata alama O kutokana na kushindwa kubaini
mazingira hata ya aina moja ambayo Kkielezi huweza
kujipambanua. Baadhi ya watahiniwa walielezea mazingira ya
kawaida kama vile; shuleni, hospitalini na mazingira mengine
kama hayo badala ya kueleza kwa ufupi mazingira manne ambayo
ni; mahali, idadi, wakati na namna/jinsi. Hata hivyo, watahiniwa
hao walishindwa kutunga sentensi sahihi kwa kila aina ya
mazingira. Kielelezo Na. 4.1 ni sampuli ya majibu ya mtahiniwa
aliyepata alama hafifu kutokana na kushindwa kukidhi matakwa ya
swali.

Kielelezo Na. 4.1: Sampuli ya jibu baya la mtahiniwa katika swali
la 4.

Katika Kielelezo Na. 4.1, mtahiniwa alishindwa kueleza kwa ufupi
mazingira manne ambayo kielezi huweza kujipambanua badala
yake alielezea miundo ya vielezi na kutunga sentensi zisizokidhi
matakwa ya swali.

Watahiniwa wachache walioweza kujibu swali hili vizuri walikuwa
72,952 sawa na asilimia 20.2. Watahiniwa hao, walionesha kuwa
na uelewa mkubwa kuhusu mazingira ambayo kielezi huweza
kujipambanua pamoja na kutunga sentensi moja kwa kila aina ya
mazingira kwa usahihi. Kwa mfano, mtahiniwva mmoja alieleza
vizuri kwa kubaini aina za vielezi kama vile; (i) kielezi cha mahali:
hueleza sehemu tendo linapofanyika, mfano kaka anacheza
uwanjani, (ii) kielezi cha idadi: hufafanua mara ngapi tendo
limetendeka, mfano Joeli ameshinda mara mbili, (iii) kielezi cha
wakati: hueleza lini tendo limetendeka, mfano Shangazi alikuja
mwaka jana na (iv) kielezi cha namna/ jinsi: hueleza ni vipi tendo
linavyofanyika, mfano Joshua anacheza polepole. Kielelezo Na.
4.2 ni sampuli ya majibu ya mtahiniwa aliyejibu kwa usahihi swali
hili.

Kielelezo Na. 4.2: Sampuli ya jibu zuri la mtahiniwa katika swali
la4.

Katika Kielelezo Na. 4.2, mtahiniwa aliweza kueleza kwa ufupi
mazingira manne yanayopambanua vielezi kama vile; namna/jinsi,
wakati/muda, sehemu/mahali na kiasi/idadi, kisha kutunga sentensi

moja kwa kila aina ya mazingira.

2.2.3 Swali la 5: Matumizi ya Lugha

Swali lilitoka katika mada ya Matumizi ya Lugha katika Miktadha
Mbalimbali na mada ndogo ya Utata katika Mawasiliano. Swali
lililenga kupima umahiri wa mtahiniwa katika kuzongoa utata
katika tungo. Swali lilikuwa na jumla ya alama (8) na lilimtaka
mtahiniwa kueleza maana mbili kwa kila tungo zifuatazo:

(a) Mama anaota.

(b) Tafadhali nipe sahani ya kulia.

(c) Vijakazi wanalima barabara.

(d) Amekanyaga mtoto.

Swali hili lilijibiwa na watahiniwa 428,551 sawa na asilimia 97.9
ya watahiniwa wote waliofanya mtihani huu. Takwimu zinaonesha
kuwa, watahiniwa 386,391 sawa asilimia 90.2 walifaulu kwa
kiwango cha wastani hadi kizuri. Chati Na. 5 inaonesha viwango
vya ufaulu wa watahiniwa kwa asilimia.

Chati Na. 5: Asilimia ya Ufaulu wa Watahiniwa katika Swali la la 5

Katika Chati Na. 5, watahiniwa 42,160 (9.8%) walifaulu kwa
kiwango hafifu kwa kupata alama kuanzia 0 hadi 2, watahiniwa
171,618 (40.1%) walifaulu kwa kiwango cha wastani kwa kupata
alama kuanzia 2.5 hadi 5 na watahiniwa 214,773 (50.1%)

walifaulu kwa kiwango kizuri kwa kupata alama kuanzia 5.5 hadi
8.

Asilimia 50.1 ya watahiniwa waliojibu swali hili walifaulu vizuri
kutokana na kuwa na maarifa ya kutosha juu ya tungo zenye maana
zaidi ya moja. Watahiniwa hao, waliweza kueleza maana mbili
kwa kila tungo walizopewa kama vile; (a) (i) kupata joto la jua (ii)
kupata njozi; (b) (i) chombo cha kuwekea chakula (ii) chombo
kilichopo upande wa kulia, (c) (i) vijakazi wanalima vizuri (ii)
vijakazi wanalima njia na (d) (i) mtoto amekanyagwa (ii) mtoto
amekanyaga kitu fulani. Kielelezo Na. 5.1 ni mfano wa majibu ya
mtahiniwa aliyejibu vizuri swali hili na kupata alama za juu.

Kielelezo Na. 5.1: Sampuli ya jibu zuri la mtahiniwa katika swali
la 5.

Kielelezo Na. 5.1 kinaonesha jibu la mtahiniwa aliyeeleza kwa
usahihi maana mbili kwa kila tungo alizopewa na kupata alama za
juu.

Aidha, asilimia 40.1 walifaulu kwa kiwango cha wastani kutokana
na kueleza baadhi ya maana zisizojitosheleza kwa kila tungo
walizopewa. Kwa mfano, mtahiniwa mmoja alieleza maana moja
inayodhihirika kwa kila tungo lakini alishindwa kueleza maana ya

pili iliyopo katika tungo husika (a) - (d) hivyo akapata alama za
wastani.

Licha ya ufaulu mzuri wa watahiniwa katika swali hili,
watahiniwa wachache sawa na asilimia 9.8 walionesha kuwa na
uelewa mdogo juu ya tungo zenye maana zaidi ya moja
walizopewa. Watahiniwa hao, walishindwa kueleza maana mbili
kwa kila tungo walizopewa kwenye kipengele (a) hadi (d) hivyo
kupata alama hafifu. Baadhi yao, walionesha kutokulielewa swali
vyema hivyo kutoa majibu yasiyokidhi matakwa ya swali. Kwa
mfano, mtahiniwa mmoja alitunga sentensi zinazoelekea
kukanusha tungo alizopewa ambapo aliandika katika kipengele (a)
Mama haoti, (b) Tafadhali usinipe sahani ya kulia, (c) Vijakazi
hawalimi barabara na (d) Hajakanyaga mtoto badala ya kueleza
maana mbili zilizopo katika kila tungo kama vile; (a) (i) kupata
joto la jua (ii) kupata njozi; (b) (i) chombo cha kuwekea chakula
(if) chombo kilichopo upande wa kulia; (c) (i) vijakazi wanalima
vizuri (i) vijakazi wanalima njia na (d) (i) mtoto amekanyagwa (ii)
mtoto amekanyaga Kkitu fulani. Aidha, wapo watahiniwa
waliobainisha ngeli mbalimbali za nomino na wengine
walibainisha aina za maneno katika tungo hizo kutokana na
kutokuelewa matakwa ya swali. Kielelezo Na. 5.2 kinaonesha
majibu ya mtahiniwa aliyepata alama hafifu kutokana na
kushindwa kukidhi matakwa ya swali.

Kielelezo Na. 5.2: Sampuli ya jibu baya la mtahiniwa katika swali
la 5.

Katika Kielelezo Na. 5.2, mtahiniwa alishindwa kueleza maana
mbili kwa kila tungo alizopewa badala yake alitaja hali ya umoja
na wingi, ngeli, kishazi na kauli ya kutenda katika majibu yake.

Swali la 6: Uhakiki wa Riwaya

Swali lilitoka katika mada ya Uhakiki wa Kazi za Fasihi Andishi,
mada ndogo ya Uhakiki wa Riwaya. Swali lililenga kupima
umahiri wa mtahiniwa katika kutathmini kazi za Kkifasihi.
Mtahiniwa alitakiwa kueleza kwa Kkifupi madhara manne
yanayoweza kutokea katika jamii iwapo itaendekeza mila potofu
ya kuwabagua walemavu wa ngozi kwa kutumia mifano kutoka

katika riwaya ya Takadini. Swali hili lilikuwa na jumla ya alama

().

Watahiniwa 408,889 sawa na asilimia 93.4 ya watahiniwa wote
waliofanya mtihani walijibu swali hili. Kiwango cha ufaulu
kilikuwa Kkizuri ambapo watahiniwa 346,079 (84.6%) walifaulu
kwa kiwango cha wastani hadi kizuri. Jedwali Na. 2 linaonesha
viwango vya ufaulu wa watahiniwa kwa asilimia.

Jedwali Na. 2: Asilimia ya Ufaulu wa Watahiniwa

Idadi ya
Alama Wanafunzi Asilimia ya Wanafunzi

2.5-5.0 143,988

Katika Jedwali Na. 2, watahiniwa 171,596 (15.4%) walifaulu kwa
kiwango hafifu kwa kupata alama kuanzia 0 hadi 2, watahiniwa
143,988 (35.2%) walifaulu kwa kiwango cha wastani kwa kupata
alama kuanzia 2.5 hadi 5 na watahiniwa 202,091 (49.4%)
walifaulu kwa kiwango kizuri kwa kupata alama kuanzia 5.5 hadi
8.

Karibu nusu ya watahiniwa (49.4%) walifaulu kwa kiwango cha
juu kutokana na kuwa na maarifa ya kutosha ya kuchambua
maudhui Kkatika kazi za fasihi hususan riwaya teule. Aidha,
watahiniwa hao waliweza kutumia mifano sahihi kutoka katika
riwaya ya “Takadini” kueleza madhara manne yanayoweza
kutokea katika jamii iwapo itaendekeza mila potofu ya kuwabagua
walemavu wa ngozi. Walitoa hoja sahihi kama vile; (i) kuendelea
kuuwawa kwa walemavu wa ngozi, (ii) husababisha mifarakano
katika jamii, (iii) kusababisha vita na visasi katika jamii na (iv)
kusababisha hofu katika jamii au umaskini katika jamii. Kielelezo
Na. 6.1 kinaonesha sampuli ya majibu ya mtahiniwa aliyejibu
vizuri swali hili.

Kielelezo Na. 6.1: Sampuli ya jibu zuri la mtahiniwa katika swali
la 6.

Katika Kielelezo Na. 6.1, mtahiniwa alieleza kwa usahihi madhara
manne yanayoweza kutokea katika jamii iwapo itaendekeza mila
potofu ya kuwabagua walemavu wa ngozi kama vile; kuwapo kwa
matabaka, migogoro, kusambaratika kwa familia na kupoteza
nguvu kazi ya jamii. Vilevile, alitumia mifano sahihi kutoka katika
riwaya ya Takadini.

28




Kwa upande mwingine, asilimia 35.2 ya watahiniwa walijibu swali
hili na kupata alama za wastani. Ufaulu huo ulitokana na kumudu
kufafanua madhara machache yanayoweza kutokea katika jamii
iwapo itaendekeza mila potofu ya kuwabagua walemavu wa ngozi.
Kwa mfano, mtahiniwa mmoja alitoa hoja mbili sahihi ambazo ni;
kuongezeka kwa hofu na kufarakana kwa jamii, lakini alitoa hoja
nyingine mbili zisizo sahihi kwa kuandika; italeta utajiri kwa jamii
na idadi ya walemavu wa ngozi itapungua, madhara ambayo
hayakulengwa na mwandishi wa riwaya hiyo.

Watahiniwa wachache (15.4%) walijibu vibaya swali hili na kupata
alama hafifu kutokana na kukosa uelewa kuhusu uhakiki wa kazi
za fasihi andishi hususan riwaya ya “Takadini” inayozungumzia
ulemavu wa ngozi au albino. Watahiniwa hao walionesha
kushindwa kutumia mifano kutoka katika riwaya hiyo ili kueleza
kwa ufupi madhara manne yanayoweza kutokea katika jamii iwapo
itaendekeza mila potofu ya kuwabagua walemavu wa ngozi.
Baadhi yao, walijadili dhamira mbalimbali zilizopo katika riwaya
ya “Takadini.” Kwa mfano, mtahiniwa mmoja alieleza hoja kama
vile; mapenzi na ndoa, mila na desturi, ndoa za mitala na nyingine
zisizoendana na matakwa ya swali. Aidha, mtahiniwa mwingine
alielezea wasifu wa wahusika katika riwaya hiyo kama vile
Makwati (muumini wa ndoa za mitala, Sekai (mwathirika wa
kuzaa albino), Takadini (mtoto sope aliyetakiwa kuuawa) na
wahusika wengine badala ya kueleza madhara manne yanayoweza
kutokea katika jamii iwapo itaendekeza mila potofu ya kuwabagua
walemavu wa ngozi kama vile; jamii kuwa na mafarakano,
vita/visasi, hofu, kukosa maendeleo na familia kutengana.
Kielelezo Na. 6.2 ni sampuli ya majibu ya mtahiniwa aliyeshindwa
kujibu swali hili na kupata alama hafifu.

Kielelezo Na.6.1: Sampuli ya jibu baya la mtahiniwa katika swali
la 6.

Katika Kielelezo Na. 6.2, mtahiniwa alijadili dhamira mbalimbali
kama vile; uwepo wa mila potofu, mila na desturi na unyanyasaji
badala ya madhara yanayoweza kutokea katika jamii iwapo
itaendekeza mila potofu ya kuwabagua walemavu wa ngozi hivyo
kupata alama hafifu katika swali hili.

Swali la 7: Uhakiki wa Ushairi

Swali lilitoka katika mada ya Uhakiki wa Kazi za Fasihi Simulizi
katika mada ndogo ya Uhakiki wa Ushairi na lililenga kupima
uwezo wa mtahiniwa kuchambua maandishi ya kifasihi. Swali
lilikuwa na jumla ya alama 8 na lilimtaka mtahiniwa kusoma shairi
lifuatalo kisha kujibu maswali yaliyofuata;

Chawa huyo ni kinyozi, mtia wembe kichwani,
Ndiye huharibu ngozi, anapokata fashini,
Chawa ni huyo mkazi, uliyenaye jirani,
Usimdhanie mbuzi, huyo yuko majanini,
Wala usidhani funzi, umuonaye shambani,
Hawa hawana ujuzi, wa kukunyoa mtani,
Panapouma ufizi, sumu hutoka kinywani,
Wapi hutokea nzi, kama si pako chooni,

Chawa aliye kichwani, ni huyo kinyozi wako.

Chawa unapomuona, upesi muweke dole,
Usimwache kunona, mpaka uzue kelele,
Jitahidi kumbana, akatokomee mbele,
Ukimwacha kutuna, atakutia upele,

Usije kula dona, na kutafuta mchele,

Chawa usimpe jina, abaki akutawale,
Ukianza kujikuna, mtafute kwenye nywele,
Na nguoni hujibana, mkame kama nyenyele,
Chawa aliye kichwani, ni huyo kinyozi wako.

Swali hili lilimtaka mtahiniwa katika vipengele (a) kutoa hoja
mbili zinazofafanua mtindo uliotumika katika shairi hilo, (b)
kueleza maana ya msemo alioutumia mwandishi "Chawa
unapomuona upesi muweke dole", (c) kueleza mtazamo wa mtunzi
wa shairi, (d) (i) kuandika methali moja inayosadifu shairi hilo na
(if) kueleza jinsi shairi hilo linavyoendana na maisha halisi ya
jamii zetu.

Swali lilijibiwa na watahiniwa 379,468 sawa na asilimia 86.7 ya
watahiniwa wote waliofanya mtihani. Swali hili lilikuwa na ufaulu
wa wastani ambapo watahiniwa (168,086) sawa na asilimia 44.3
pekee ndio waliofaulu kwa kiwango cha wastani hadi kizuri. Chati
Na. 6 inaonesha viwango vya ufaulu wa watahiniwa kwa asilimia.

Chati Na. 6: Asilimia ya Ufaulu wa Watahiniwa katika Swali la la 7

Katika Chati Na. 6, watahiniwa 211,382 (55.7%) walifaulu kwa
kiwango hafifu kwa kupata alama kuanzia 0 hadi 2, watahiniwa
125,534 (33.1%) walifaulu kwa kiwango cha wastani kwa kupata
alama kuanzia 2.5 hadi 5 na watahiniwa 42,552 (11.2%) walifaulu
kwa kiwango kizuri kwa kupata alama kuanzia 5.5 hadi 8.

Zaidi ya nusu ya watahiniwa (55.7%) walijibu swali hili na kupata
alama hafifu kutokana na kushindwa kutoa majibu Kkatika
vipengele vingi. Kwa mfano, katika kipengele (a) baadhi yao
walifafanua mtindo wa shairi kwa namna tofauti. Mtahiniwa
mmoja alieleza kuwa ni mtindo usiokuwa na vina, mizani na idadi
sahihi ya mistari na mwingine aliandika kuwa, mtindo wa shairi ni
masimulizi ya kinyozi na chawa kinyume cha uhalisia wa shairi
hilo la kimapokeo ambalo limezingatia urari wa vina, mizani na
idadi ya mistari kumi kwa Kkila ubeti. Katika kipengele (b)
walishindwa kueleza maana ya msemo uliotumika kwa kutoa hoja
zisizo sahihi ambapo baadhi yao waliandika, mbanie katikati ya
vidole gumba na wengine wakaandika, muweke katikati ya mkono
ili asikimbie na muue kwa vidole badala ya kueleza udhibiti wa
mapema wa mwenendo usio mzuri wa watu walio karibu nasi ili
kuepuka madhara yanayoweza kusababishwa nao.

Katika kipengele (c), baadhi walieleza mtazamo wa mwandishi
kwa kutoa hoja zisizo sahihi kulingana na kifungu cha ushairi.
Mfano, mtahiniwa mmoja aliandika ni mtu mwenye majungu,
mfitini na mwenye kutumia lugha ya matusi na mwingine aliandika
kuwa mtunzi wa shairi hili ni msafi na anayewachukia chawa
badala ya kueleza mtazamo wa mtunzi ambao ni kuitaka jamii
kuchukua tahadhari mapema ili kukwepa matatizo yanayoweza
kusababishwa na watu wa karibu wanaoishi nao. Aidha, katika
kipengele (d) (i) baadhi, walinakili msemo uliotumika katika shairi
"Chawa unapomuona upesi muweke dole™ na wengine waliandika
methali mseto zisizokuwa na uhusiano wowote na kifungu cha
ushairi badala ya kuandika methali mojawapo kati ya zifuatazo:
"kikulacho ki nguoni mwako/akumulikaye mchana usiku
atakuchoma/mdharau mwiba mguu huota tende."

Pia, katika kipengele (d)(ii) baadhi waliandika juu ya usafi wa
mwili na mazingira mfano, mtahiniwa mmoja aliandika chawa
husababishwa na uchafu, jamii haipaswi kuwa na chawa na
wengine waliandika kuhusu madhara ya chawa katika mwili wa
binadamu ambapo mmoja wao aliandika chawa huharibu ngozi na
kutia upele badala ya kueleza uhalisia kuwa matatizo mengi
yanayotokea katika jamii husababishwa na watu wa karibu wa
wahanga husika. Kielelezo Na. 7.1 kinaonesha sampuli ya majibu
ya mtahiniwa aliyeshindwa kujibu kipengele hata kimoja na kupata
0.

Kielelezo Na. 7.1: Sampuli ya jibu baya la mtahiniwa katika swali
la7.

Katika Kielelezo Na. 7.1, mtahiniwa alitoa majibu yasiyozingatia
matakwa ya swali katika vipengele vyote vya swali hili kwa
kuandika mtindo wa shairi ni majigambo na ngonjera katika
kipengele (a); katika (b) na (d) aliandika methali isiyo na uhusiano
na kifungu cha ushairi kama "kidole kimoja hakivunji chawa" na
kuandika mtazamo wa mtunzi katika (c) kuwa ni kinyozi hajinyoi
na mganga hajigangi kinyume na uhalisia unaodhihirika katika
kifungu cha ushairi.

Pamoja na ufaulu wa watahiniwa katika swali hili kuwa wa chini,
watahiniwa wachache sawa na asilimia 11.2 walifaulu kwa

kiwango kizuri kwa kuwa walikuwa na maarifa ya kutosha kuhusu
uhakiki wa kazi za fasihi simulizi hususan ushairi hivyo kuweza
kujibu kwa usahihi maswali katika vipengele vingi vya swali hili.
Katika kipengele (a) walifafanua mtindo sahihi wa shairi hilo
ambalo ni la kimapokeo lililozingatia urari wa vina, mizani na
idadi ya mistari kumi kwa kila ubeti. Katika kipengele (b)
walieleza maana ya msemo wa mwandishi "Chawa unapomuona
upesi muweke dole” kuwa ni udhibiti wa mapema wa mwenendo
usio mzuri wa majirani ili kuepuka madhara yanayoweza
kusababishwa nao. Aidha, katika kipengele (c) walieleza mtazamo
wa mwandishi kuwa ni kuchukua tahadhari mapema ili kukwepa
matatizo yanayoweza kusababishwa na watu wa karibu tunaoishi
nao. Vivyo hivyo, katika kipengele (d) (i) waliweza kuandika
methali zinazosadifu shairi hilo kati ya hizi; kikulacho ki nguoni
mwako, akumulikaye  mchana usiku atakuchoma na mdharau
mwiba mguu huota tende kama ilivyotakiwa. Katika kipengele (d)
(if) walieleza uhalisia wa shairi hilo kuwa matatizo mengi
yanayotokea katika jamii husababishwa na watu wa Karibu
tunaoishi nao. Kielelezo Na. 7.2 ni sampuli ya majibu ya
mtahiniwa aliyejibu vizuri swali hili na kupata alama za juu.

Kielelezo Na.7.2: Sampuli ya jibu zuri la mtahiniwa katika swali
la7.

Kielelezo Na. 7.2 kinaonesha sampuli ya majibu ya mtahiniwa
aliyejibu vizuri swali hili na kupata alama za juu kwa kutoa majibu
sahihi katika vipengele vyote (a - d) vilivyotokana na ubeti wa
ushairi.

Hata hivyo, baadhi ya watahiniwa (33.1%) walifaulu kwa kiwango
cha wastani kutokana na kutoa majibu yasiyojitosheleza kwa
baadhi ya vipengele. Kwa mfano, mtahiniwa mmoja alishindwa
kutoa majibu sahihi katika vipengele (c) na (d) kwa kuandika; (c)
mtazamo wa mtunzi wa shairi si wa kizalendo badala ya mzalendo
na mtoa tahadhari na (d) aliandika methali inayosadifu shairi hili
kuwa ni mvumilivu hula mbivu badala ya kikulacho ki nguoni
mwako/akumulikaye mchana usiku atakuchoma/mdharau mwiba
mguu huota tende hivyo kupata alama za wastani.

Swali la 8: Uandishi

Swali lilitoka katika mada ya Uandishi, mada ndogo ya Uandishi
wa Barua/Matangazo. Swali hili lililenga kupima umahiri wa

mtahiniwa katika kuunda matangazo mbalimbali. Swali lilimtaka
mtahiniwa katika kipengele (a) kueleza kwa kifupi tofauti ya
msingi kati ya barua ya mwaliko na tangazo na katika kipengele
(b) kuandika tangazo la kumtafuta ndugu yake wa kiume
anayeitwa Masana Madale aliyepotea. Swali lilikuwa na jumla ya
alama 8.

Swali hili lilijibiwa na watahiniwa 429,434 sawa na asilimia 98.1
ya watahiniwa wote waliofanya mtihani. Hili ni swali lililojibiwa
vizuri zaidi na watahiniwa wengi. Takwimu za ufaulu zinaonesha
kuwa, asilimia 94.8 walifaulu kwa kiwango cha wastani hadi
kizuri. Chati Na. 7 inaonesha viwango vya ufaulu wa watahiniwa
kwa asilimia.

Chati Na. 7: Asilimia ya Ufaulu wa Watahiniwa katika Swali la 8

Katika Chati Na. 7, watahiniwa 22,394 (5.2%) walifaulu kwa
kiwango hafifu kwa kupata alama kuanzia 0 hadi 2, watahiniwa
228,788 (53.3%) walifaulu kwa kiwango cha wastani kwa kupata
alama kuanzia 2.5 hadi 5 na watahiniwa 178,252 (41.5%)
walifaulu kwa kiwango kizuri kwa kupata alama kuanzia 5.5 hadi
8.

Asilimia 41.5 ya watahiniwa waliojibu swali hili walifaulu kwa
kiwango Kkizuri ambapo asilimia 4.5 walifaulu vizuri zaidi na
kupata alama zote 8. Watahiniwa hao waliweza kueleza kwa kifupi

tofauti ya msingi kati ya barua ya mwaliko na tangazo kuwa; barua
ya mwaliko ni taarifa ya maandishi anayopelekewa mtu ili
kumwomba ahudhurie katika sherehe, tafrija au hafla, wakati
tangazo ni taarifa ya maandishi inayotolewa na mtu kupitia
vyombo maalum ili kuwafikia watu wengi kwa muda mfupi.

Aidha, katika kipengele (b) waliweza kuandika tangazo linalohusu
kumtafuta mtu aliyepotea kwa kuzingatia kichwa cha tangazo, jina
la aliyepotea, wajihi wake, maeneo anayopenda kutembelea, ahadi
ya zawadi na mawasiliano kwa ajili ya kupokea taarifa ya
anayetafutwa. Kielelezo Na. 8.1 kinaonesha majibu ya mtahiniwa
aliyejibu kwa usahihi kipengele (a) na (b) na kupata alama za juu.

Kielelezo Na. 8.1: Sampuli ya jibu zuri la mtahiniwa katika swali
la 8.

Katika Kielelezo Na. 8.1, mtahiniwa alieleza tofauti ya msingi kati
ya barua ya mwaliko na tangazo kwa usahihi. Aidha, alimudu

kuandika tangazo la kupotea kwa Masana Madale kwa kuzingatia
vigezo muhimu na kupata alama zote.

Hata hivyo, zaidi ya nusu ya watahiniwa (53.3%) walifaulu kwa
kiwango cha wastani kutokana na kutoa majibu yasiyojitosheleza
katika kipengele (a) au (b). Kwa mfano, mtahiniwa mmoja
alishindwa kueleza tofauti ya msingi kati ya barua ya mwaliko na
tangazo kwa kuandika barua ya mwaliko huwa katika muundo wa
barua lakini tangazo huwa katika muundo wa tangazo; jibu ambalo
si sahihi kulingana na tofauti bainifu inayoeleza kuwa; barua ya
mwaliko ni barua ambayo hupewa mtu au watu ili wahudhurie
katika sherehe fulani na tangazo ni ujumbe unaotolewa kwa
hadhira ili kutoa habari juu ya kitu fulani. Aidha, mtahiniwa huyo
katika kipengele (b) aliandika tangazo kwa usahihi japokuwa
alibadilisha jina la aliyepotea kuwa Masane Mandele badala ya
"Masana Madale", hivyo kupata alama za wastani.

Licha ya ufaulu mzuri wa watahiniwa katika swali hili, watahiniwa
wachache sawa na asilimia 5.2 walikuwa na kiwango hafifu cha
ufaulu kutokana na kutoa majibu yasiyo sahihi katika kipengele (a)
na (b). Watahiniwa hao, walishindwa kueleza kwa kifupi tofauti ya
msingi Kkati ya barua ya mwaliko na tangazo katika kipengele (a)
kutokana na kukosa maarifa stahiki. Mfano, mtahiniwa mmoja
aliandika; 'barua ya mwaliko' ni barua ya kirafiki na 'tangazo' ni
barua ya kikazi. Aidha, wengine walionesha kukosa uelewa kabisa
wa dhana hizo, hivyo kutokuandika chochote kuhusiana na
kipengele hicho kilichowataka kueleza tofauti ya msingi kuhusu
dhana hizo kuwa, barua ya mwaliko ni barua ambayo hupewa mtu
au watu ili wahudhurie katika sherehe fulani na tangazo ni ujumbe
unaotolewa kwa hadhira ili kutoa habari juu ya kitu fulani kama
vile kutangaza nafasi za kazi au vitu mbalimbali.

Vivyo hivyo, katika kipengele (b) walishindwa kuandika tangazo
la kumtafuta ndugu Masana Madale aliyepotea ambapo baadhi yao
waliandika barua za kirafiki, kikazi na mialiko mbalimbali na
wengine walitoa taarifa zinazohusu wajihi wa aliyepotea bila

kuonesha kuwa ni tangazo. Watahiniwa hao walitakiwa kuandika
38



tangazo linalozingatia kichwa cha tangazo, jina la aliyepotea,
wajihi wake, maeneo anayopenda kutembelea, ahadi ya zawadi
iwapo ipo na mawasiliano kwa ajili ya kupokea taarifa. Kielelezo

Na. 8.2 ni sampuli ya majibu ya mtahiniwa yasiyokidhi matakwa
ya swali.

Kielelezo Na 8.2: Sampuli ya jibu baya la mtahiniwa katika swali
la8.

Katika Kielelezo Na. 8.2, mtahiniwa alieleza tofauti kati ya barua
ya mwaliko na tangazo kuwa zote huwa na anwani ya mwandishi
na katika kipengele (b) aliandika barua ya kirafiki ambayo ilikuwa
na anuani ya mwandishi pamoja na kuweka saini mwishoni mwa
barua hiyo kinyume cha matakwa ya swali.

2.3 SEHEMU C: MASWALI YA MAJIBU MAREFU

Sehemu C ilikuwa na maswali manne ambapo mtahiniwa alitakiwa
kujibu maswali matatu. Kila swali lilikuwa na alama 15, hivyo kufanya
sehemu hii kuwa na jumla ya alama 45.

2.3.1 Swali la 9: Ukuaji na Ueneaji wa Kiswahili Baada ya Uhuru

Swali lilitoka katika mada ya Maendeleo ya Kiswahili, mada
ndogo ya Ukuaji na Ueneaji wa Kiswahili Baada ya Uhuru na
lililenga kupima umahiri wa mtahiniwa katika kutathmini mchango
wa vyombo vya habari katika ukuaji wa lugha ya Kiswahili. Swali
hili lilimtaka mtahiniwa kutumia vyombo vinne vya habari
vilivyopo nchini hivi sasa kuonesha mchango wa kila kimoja
katika kukuza na kueneza lugha ya Kiswahili. Swali lilikuwa na
jumla ya alama 15.

Swali hili lilijibiwa na watahiniwa 216,283 sawa na asilimia 49.4
ya watahiniwa wote waliofanya mtihani. Kiwango cha ufaulu
kilikuwa kizuri kwani watahiniwa 152,024 sawa na asilimia 70.3
walifaulu kwa kiwango cha wastani hadi kizuri. Jedwali Na. 3
linaonesha viwango vya ufaulu wa watahiniwa kwa asilimia.

Jedwali Na. 3: Asilimia ya Ufaulu wa Watahiniwa

Idadi ya
Alama Wanafunzi Asilimia ya Wanafunzi

45-9.5 79,479

Katika Jedwali Na. 3, watahiniwa 64,259 (29.7%) walifaulu kwa
kiwango hafifu kwa kupata alama kuanzia 0 hadi 4, watahiniwa
79,479 (36.7%) walifaulu kwa kiwango cha wastani kwa kupata
alama kuanzia 4.5 hadi 9.5 na watahiniwa 72,545 (33.6%)
walifaulu kwa kiwango kizuri kwa kupata alama kuanzia 10 hadi
15.

Takwimu zinaonesha kuwa, asilimia 36.7 ya watahiniwa waliojibu
swali hili walifaulu kwa kiwango cha wastani kutokana na kutumia
baadhi ya vyombo vya habari vilivyopo nchini hivi sasa na kueleza
mchango wa kila kimoja katika kukuza na kueneza lugha ya
Kiswahili. Baadhi yao, walimudu kuelezea vyombo vya habari
viwili hadi vitatu kati ya vinne vilivyotakiwa kama vile; magazeti,
majarida, redio, runinga na mitandao ya kijamii. Pia, watahiniwa
wengine hawakuzingatia vipengele muhimu katika uandishi wa
insha kama vile utangulizi na hitimisho hivyo kupata alama za
wastani.

Watahiniwa waliojibu swali hili vizuri ambao ni sawa na asilimia
33.6 walionesha kuwa na maarifa ya kutosha juu ya mchango wa
vyombo vya habari vilivyomo nchini hivi sasa katika kukuza na
kueneza Kiswahili. Watahiniwa hao, waliweza kutumia vyombo
vinne vya habari vilivyopo nchini hivi sasa kuonesha mchango wa
kila kimoja katika kukuza na kueneza lugha ya Kiswahili. Vyombo
hivyo ni kama vile; (i) Magazeti: mfano Mwananchi, Tanzania
Daima (ii) Majarida: mfano Femina, Hakielimu, (iii) Redio: mfano,
TBC Taifa, Redio Free Africa, (iv) Runinga: mfano, TV Tumaini,
ITV, TBC1 na (v) Mitandao ya kijamii kama vile Facebook,
Twitter na nyinginezo. Kwa mfano, mtahiniwa mmoja katika
kulijibu swali hili, katika utangulizi alieleza maana ya kukua na
kuenea kwa lugha ya Kiswahili, katika kiini alieleza namna
vyombo vya habari vinavyokuza na kueneza lugha ya Kiswahili na
kutoa hitimisho linaloelezea mchango wa vyombo vya habari
katika kukuza na kueneza lugha ya Kiswahili ndani na nje ya
mipaka ya Tanzania. Kielelezo Na. 9.1 ni sampuli ya majibu ya
mtahiniwa huyo.

Kielelezo Na. 9.1: Sampuli ya jibu zuri la mtahiniwa katika swali
la9.

Kielelezo Na. 9.1 kinaonesha sampuli ya majibu ya mtahiniwa
aliyeweza kutumia vyombo vinne vya habari vilivyomo hapa
nchini hivi sasa kama vile; magazeti: runinga, redio na majarida
na kuonesha mchango wa kila kimoja katika kukuza na kueneza
lugha ya Kiswahili. Aidha, katika maelezo yake alitoa mifano ya
mashirika ya utangazaji wa habari yaliyopo hapa nchini.

Hata hivyo, watahiniwa wengine (29.7%) waliojibu swali hili
walifaulu kwa kiwango hafifu kutokana na kukosa uelewa wa
kutosha kuhusu mchango wa vyombo vya habari vilivyopo nchini
hivi sasa katika kukuza na kueneza lugha ya Kiswahili. Baadhi
yao, walitoa majibu yasiyokidhi matakwa ya swali. Kwa mfano,
waliorodhesha vipindi vinavyorushwa na vyombo mbalimbali vya
habari na wengine waliandika mambo yanayosaidia kukua na
kuenea kwa lugha ya Kiswahili kama vile; kampeni za kisiasa,
kuteuliwa kwa lugha ya Kiswabhili kuwa lugha ya taifa, kutumiwa
kufundishia na biashara. Watahiniwa hao, walitakiwa kutumia
vyombo vinne vya habari vilivyopo hapa nchini kwa sasa kama
vile; magazeti, runinga, redio, majarida na mitandao ya kijamii
kisha kuonesha mchango wa kila kimoja katika kukuza na kueneza
Kiswahili. Kielelezo Na. 9.2 ni sampuli ya majibu ya mtahiniwa
aliyejibu vibaya swali hili na kupata alama hafifu.

Kielelezo Na. 9.2: Sampuli ya jibu baya la mtahiniwa katika swali
la9.

Katika Kielelezo Na. 9.2, mtahiniwa alitumia asasi zilizochangia
kukua na kuenea kwa lugha ya Kiswahili kama vile; Dini na Elimu
kinyume na matakwa ya swali. Aidha, alielezea taasisi za Baraza
la Mitihani la Taifa na Taasisi ya Elimu ya watu wazima ambazo
majukumu yake ni tofauti na vyombo vya habari vilivyotakiwa.

2.3.2 Swali la 10: Uhakiki wa Ushairi

Swali hili lilitoka katika mada ya Uhakiki wa Kazi za Fasihi
Andishi katika mada ndogo ya Uhakiki wa Ushairi na lililenga
kupima Tathmini. Swali lilimtaka mtahiniwa kuthibitisha usemi
usemao, ‘‘Kauli za washairi ni nyenzo muhimu katika ujenzi wa
jamii bora’> kwa kutumia hoja tatu kwa kila kitabu kutoka katika
diwani mbili alizosoma, na lilikuwa na jumla ya alama 15.

Swali hili lilikuwa la kuchagua ambapo watahiniwa 252,110 sawa
na asilimia 57.6 walichagua kulijibu. Ufaulu wa watahiniwa katika
swali hili ulikuwa mzuri ambapo watahiniwa 233,948 sawa na
asilimia 92.8 walifaulu kwa kiwango cha wastani hadi kizuri. Chati
Na. 8 inaonesha viwango vya ufaulu wa watahiniwa kwa asilimia.

Chati Na. 8: Asilimia ya Ufaulu wa Watahiniwa katika Swali la 10

Katika Chati Na. 8, watahiniwa 18,162 (7.2%) walifaulu kwa
kiwango hafifu kwa kupata alama kuanzia O hadi 4, watahiniwa
58,203 (23.1%) walifaulu kwa kiwango cha wastani kwa kupata
alama kuanzia 4.5 hadi 9.5 na watahiniwa 175,745 (69.7%)
walifaulu kwa kiwango kizuri kwa kupata alama kuanzia 10 hadi
15.

Asilimia 69.7 ya watahiniwa waliojibu swali hili walifaulu kwa
kiwango kizuri kwani walionesha uelewa wa kutosha juu ya

uhakiki wa ushairi. Watahiniwa hao, waliweza kuthibitisha kuwa,
"Kauli za washairi ni nyenzo muhimu katika ujenzi wa jamii bora"
kwa kutoa hoja tatu kutoka katika diwani mbili walizosoma
zikihusisha "Wasakatonge"”, "Malenga Wapya" na "Mashairi ya
Chekacheka."

Baadhi ya hoja sahihi zilizotolewa na watahiniwa hao katika
diwani ya "Wasakatonge" ni pamoja na kupiga vita uongozi
mbaya, kuwa na demokrasia ya kweli, kupiga vita ukoloni
mamboleo, kupinga matabaka na kufanya kazi kwa bidii. Aidha,
katika diwani ya "Malenga Wapya" walithibitisha usemi kwa kutoa
hoja zinazoonesha umuhimu wa kutatua matatizo katika jamii,
kukuza uchumi, ukombozi wa kifikra na kuimarisha mapenzi na
ndoa. Vivyo hivyo, katika diwani ya "Mashairi ya Chekacheka"
waliweza kutoa hoja kama; kuhamasisha ukweli, kupinga
unyonyaji, kutetea haki ya kila raia na kuhimiza maadili mema.
Kwa mfano, mtahiniwa mmoja katika kuthibitisha namna kauli za
washairi zilivyo nyenzo katika ujenzi wa jamii bora alitoa hoja
zilizojitosheleza na kutumia mifano sahihi ya mashairi kutoka
katika diwani hizo. Kielelezo Na. 10.1 ni sampuli ya sehemu ya
majibu ya mtahiniwa aliyepata alama za juu kutokana na kutoa
hoja zilizokidhi matakwa ya swali.

la 10.

Katika Kielelezo Na. 10.1 mtahiniwa alijibu vizuri swali hili kwani
alitoa hoja kama vile; Kukemea uongozi mbaya, kupinga matabaka
na kukemea rushwa kwa kutumia diwani ya "Malenga Wapya".
Aidha, katika diwani ya "Wasakatonge" alitoa hoja kama vile;
Kupinga mila potofu ya ukeketaji, Kukemea ukosefu wa uadilifu na
Kupinga suala la uchu wa madaraka. Pia, katika hitimisho lake
alitoa wito kwa jamii kusoma kazi za wanafasihi ili kupata elimu
itakayowasaidia katika ujenzi wa jamii bora.

Hata hivyo, watahiniwa wengine (23.1%) waliojibu swali hili
walifaulu kwa kiwango cha wastani kutokana na kutoa hoja
pungufu au zisizojitosheleza kutoka katika diwani husika. Kwa
mfano, mtahiniwa mmoja aliweza kutoa hoja halisi kutoka katika
diwani ya "Wasakatonge" kama vile; uongozi mbaya, demokrasia
ya kweli na kupinga matabaka lakini baadhi ya mifano ya mashairi
aliyotoa hayakuwa halisi hivyo kupata alama za wastani.

Watahiniwa wachache (7.2%) waliojibu swali hili walikuwa na
ufaulu hafifu kwani walionesha kuwa na uelewa mdogo juu ya
uhakiki wa kazi za fasihi andishi hasa katika kipengele cha Ushairi.
Watahiniwa hao, walishindwa kuthibitisha usemi usemao, ‘‘Kauli
za washairi ni nyenzo muhimu katika ujenzi wa jamii bora’’ kwa
kutumia hoja tatu kwa kila kitabu kutoka katika diwani mbili
walizosoma. Baadhi yao, walishindwa kuthibitisha usemi huo kwa
kutoa hoja zilizohusu; matumizi ya taswira, matumizi ya misemo,
matumizi ya tamathali za semi na wengine walieleza kinadharia
maana na matumizi ya vipengele vya muundo/mtindo
vinavyotumika katika ushairi kama vile vina, mizani, utoshelevu na
ridhimu hivyo kupata alama hafifu. Watahiniwa hao walitakiwa
kutoa hoja tatu kwa kila diwani kutoka katika diwani mbili
walizosoma kati ya "Wasakatonge”, "Malenga Wapya" na
"Mashairi ya Chekacheka." Kielelezo Na.10.2 ni sampuli ya
sehemu ya majibu ya mtahiniwa aliyeshindwa kujibu swali hili na
kupata 0.

Kielelezo Na. 10.2 kinaonesha sehemu ya majibu ya mtahiniwa
yasiyo sahihi ambapo katika diwani ya "Wasakatonge" alitoa hoja
kama vile; taswira, tashihisi na kejeli; hoja zinazohusu vipengele
vya matumizi ya lugha kwenye kazi za kifasihi badala ya kuonesha
jinsi ambavyo kauli za washairi ni nyenzo muhimu katika ujenzi
wa jamii bora.

2.3.3 Swali la 11: Uhakiki wa Riwaya

Swali hili lilitoka katika mada ya Uhakiki wa Kazi za Fasihi
Andishi, mada ndogo ya Uhakiki wa Riwaya na lililenga kupima
uwezo wa mtahiniwa wa kuchambua na kutathmini maandishi ya
kifasihi. Swali lilimtaka mtahiniwa kuthibitisha kauli kuwa, "Jamii
ya Kitanzania inakabiliwa na matatizo mbalimbali ya kijamii
yanayokwamisha maendeleo™ kwa kutoa hoja tatu kwa kila riwaya
kati ya riwaya mbili alizosoma. Swali hili lilikuwa na jumla ya
alama 15.

Swali hili lilikuwa la kuchagua ambapo watahiniwa 413,727 sawa
na asilimia 94.5 ya watahiniwa waliofanya mtihani walichagua
kulijibu. Hili ni swali lililojibiwa vizuri zaidi ambapo watahiniwa
393,083 sawa na asilimia 95.0 walifaulu kwa kiwango cha wastani
hadi kizuri. Chati Na. 9 inaonesha viwango vya ufaulu wa
watahiniwa kwa asilimia.

Chati Na. 9: Asilimia ya Ufaulu wa Watahiniwa katika Swali la 11

Katika Chati Na. 9, watahiniwa 20,644 (5.0%) walifaulu kwa
kiwango hafifu kwa kupata alama kuanzia O hadi 4, watahiniwa
74,265 (18%) walifaulu kwa kiwango cha wastani kwa kupata
alama kuanzia 4.5 hadi 9.5 na watahiniwa 318,818 (77.0%)

walifaulu kwa kiwango kizuri kwa kupata alama kuanzia 10 hadi
15.

Asilimia 77.0 ya watahiniwa waliojibu swali hili walifanya vizuri
kutokana na uelewa wa riwaya teule waliokuwa nao na maarifa
toshelevu kuhusu uhakiki wa maudhui katika riwaya hizo.
Watahiniwa hao, waliweza kuthibitisha kauli kuwa, ‘‘Jamii ya
Kitanzania inakabiliwva na matatizo mbalimbali ya Kijamii
yanayokwamisha maendeleo kwa kubainisha matatizo sahihi
yanayopatikana katika riwaya ya "Watoto wa Mama N'tilie” kwa
kutoa hoja kama vile; wanaume kutokuwajibika katika malezi ya
familia, madawa ya kulevya, umaskini na ulevi uliokithiri. Katika
riwaya ya "Takadini”, walibainisha matatizo kama vile;
kunyanyapaa ugumba na utasa, walemavu wa ngozi, kuchagulia
watoto wachumba na ndoa za mitala. Pia, katika riwaya ya "Joka
la Mdimu" walibaini matatizo kama vile; uhujumu uchumi, hali
ngumu ya maisha, rushwa na uzembe kazini. Kwa mfano,
mtahiniwa mmoja alithibitisha kauli hiyo kwa kutumia riwaya ya
"Watoto wa Mama N’tilie" na kutoa hoja kama vile; tatizo la
umaskini, ulevi, madawa ya kulevya na katika riwaya ya
"Takadini" alieleza kuhusu mila potofu, tatizo la ndoa za mitala na
wivu. Kielelezo Na.11.1 ni sampuli ya majibu ya mtahiniwa
aliyejibu vizuri swali hili na kupata alama za juu.

Kielelezo Na.11.1: Sampuli ya jibu zuri la mtahiniwa katika swali
la11.

Katika Kielelezo Na. 11.1, mtahiniwa alitoa hoja tatu kwa kila
riwaya. Katika riwaya ya "Watoto wa Mama N'tiliye" alibaini kwa
usahihi matatizo kama vile; wizi na ujambazi, ulevi na ukosefu wa
elimu; na katika riwaya ya "Joka la Mdimu" alitoa hoja kama vile;
rushwa, ukosefu wa uadilifu wa viongozi, biashara haramu na

uwindaji haramu ili kuthibitisha kauli isemayo, "Jamii ya
kitanzania inakabiliwa na matatizo mbalimbali ya kijamii
yanayokwamisha maendeleo."

Aidha, asilimia 18 ya watahiniwa waliojibu swali hili walifaulu
kwa kiwango cha wastani kwa kuwa waliweza kubaini baadhi tu
ya changamoto zilizoko katika riwaya teule na nyingine zikiachwa.
Hivyo, majibu yao yalikuwa hayajitoshelezi kwa hoja na mifano
katika riwaya teule na kusababisha kupata alama za wastani. Kwa
mfano, mtahiniwa mmoja alifafanua matatizo sahihi katika riwaya
ya "Watoto wa Mama N'tilie" lakini alishindwa kubaini baadhi ya
matatizo katika riwaya ya "Takadini" kwa kuandika suala la wizi
na ujangili tatizo ambalo halikuzungumziwa katika riwaya hiyo
bali hupatikana katika riwaya ya "Joka la Mdimu."

Hata hivyo, watahiniwa wachache sawa na asilimia 5.0 walikuwa
na kiwango hafifu cha ufaulu. Ufaulu huo ulitokana na kukosa
maarifa ya kuchambua maudhui katika riwaya teule ili kuthibitisha
kauli isemayo, "Jamii ya Kitanzania inakabiliwa na matatizo
mbalimbali ya kijamii yanayokwamisha maendeleo”. Baadhi yao,
walichambua vipengele vya fani kwa kueleza migogoro na wasifu
wa wahusika mbalimbali kutoka katika riwaya teule bila kuhusisha
na changamoto ambazo ni kikwazo kwa maendeleo ya jamii kwa
jumla. Mfano, mtahiniwa mmoja alimwelezea mhusika Mama
N'tilie kutoka katika riwaya ya "Watoto wa Mama N'tilie" kuwa ni
mwema na mlezi bora lakini alishindwa kuonesha ni hamna gani
ameshindwa kutekeleza majukumu ya malezi ya watoto wake
kutokana na kukosa ushirikiano kutoka kwa mumewe Lomolomo,
hivyo kupata alama hafifu.

Aidha, watahiniwa wengine walitoa hoja zisizokidhi matakwa ya
swali kwa kuandika maswala yanayohusiana na mada za Sarufi na
Matumizi ya Lugha. Kwa mfano, mtahiniwa mmoja aliandika
kuhusu umuhimu wa misimu katika lugha kama vile; kuongeza
msamiati na kupamba lugha badala ya kubainisha matatizo
mbalimbali ya kijamii yanayokwamisha maendeleo kama

yalivyoibuliwa na waandishi kutoka katika riwaya teule kama vile;

wanaume kutokuwajibika katika malezi ya familia, madawa ya
kulevya, umaskini na ulevi uliokithiri kutoka katika riwaya ya
"Watoto wa Mama N'ilie"; unyanyapaa wa ugumba na utasa,
unyanyapaa wa walemavu wa ngozi, kuchagulia watoto wachumba
na ndoa za mitala kutoka katika riwaya ya "Takadini" na uhujumu
uchumi, hali ngumu ya maisha, rushwa na uzembe kazini kutoka
katika riwaya ya "Joka la Mdimu." Kielelezo Na. 11.2 ni sampuli
ya sehemu ya majibu ya mtahiniwa aliyebainisha migogoro kutoka
katika riwaya ya "Watoto wa Mama N'tilie" kinyume cha matakwa
ya swali na kupata alama hafifu.

Kielelezo Na. 11.2: Sampuli ya jibu baya la mtahiniwa katika
swali la 11.

57



2.34

Katika Kielelezo Na. 11.2, mtahiniwa alibainisha migogoro
mbalimbali iliyojitokeza katika riwaya ya "Watoto wa Mama
N'tilie" kama vile; mgogoro kati ya Peter na Doto, mgogoro kati
ya Zita na Kurwa na mgogoro wa kinafisia badala ya kubainisha
matatizo mbalimbali ya kijamii yanayokwamisha maendeleo
yaliyoibuliwa na watunzi wa riwaya teule. Hata hivyo, mtahiniwa
huyo hakuwa na uelewa wa kutosha kuhusu riwaya hiyo kwani
alichanganya majina ya wahusika kwa kuwatumia Shingai na
Tendai ambao ni wahusika wanaopatikana katika riwaya ya
"Takadini"

Swali la 12: Uhakiki wa Tamthiliya

Swali lilitoka katika mada ya Uhakiki wa Kazi za Fasihi Andishi,
mada ndogo ya Uhakiki wa Tamthiliya na lililenga kupima uwezo
wa mtahiniwa wa kutathmini maandishi ya kifasihi hususan
tamthiliya teule. Swali lilimtaka mtahiniwa kutetea kauli kuwa,
"waandishi wa kazi za fasihi hulenga kuleta mabadiliko katika yale
wanayoyaandika" kwa kutoa hoja tatu kwa kila kitabu katika
tamthiliya mbili walizosoma. Swali lilikuwa na jumla ya alama 15.

Swali hili lilikuwa la kuchagua ambapo watahiniwa 365,940 sawa
na asilimia 83.6 walilijibu. Kiwango cha ufaulu kilikuwa kizuri
ambapo, watahiniwa 340,478 (93.0%) walifaulu kwa kiwango cha
wastani hadi kizuri. Chati Na. 10 inaonesha viwango vya ufaulu
wa watahiniwa kwa asilimia.

Asilimia ya Wanafunzi

N 1
00=4.0 45-95 100-150
Alama

Chati Na. 10: Asilimia ya Ufaulu wa Watahiniwa katika Swali la 12

Katika Chati Na. 10, watahiniwa 25,462 (7.0%) walifaulu kwa
kiwango hafifu kwa kupata alama kuanzia O hadi 4, watahiniwa
86,442 (23.6%) walifaulu kwa kiwango cha wastani kwa kupata
alama kuanzia 4.5 hadi 9.5 na watahiniwa 254,036 (69.4%)
walifaulu kwa kiwango kizuri kwa kupata alama kuanzia 10 hadi
15.

Uchambuzi wa ufaulu wa watahiniwa katika swali hili unaonesha
kuwa, watahiniwa wengi sawa na asilimia 69.4 walijibu vizuri
kwani walikuwa na maarifa ya kutosha kuhusu uhakiki wa
tamthiliya teule. Hivyo, waliweza kutoa hoja sahihi zenye kutetea
kauli kuwa "waandishi wa kazi za fasihi hulenga kuleta mabadiliko
katika yale wanayoyaandika" kwa kutumia tamthilia teule “Kilio
Chetu, Orodha na Ngoswe Penzi Kitovu cha Uzembe”. Mabadiliko
yaliyolengwa na waandishi na kuelezwa na watahiniwa hao ni
pamoja na wazazi kuwapa watoto wao elimu ya jinsia, vijana
kutojihusisha na mapenzi katika umri mdogo, wanandoa kuacha
tabia ya kusaliti ndoa zao na watoto kuacha tabia ya kuangalia
picha za X (ngono) kutoka katika tamthiliya ya “Kilio Chetu”.
Aidha, katika tamthiliya ya 'Orodha™ waliweza kuonesha
mabadiliko ya jamii yanayolenga kuondokana na ulevi, umaskini,
kujinusuru na janga la UKIMWI, usaliti katika ndoa na mwenendo
usiofaa wa viongozi wa dini. Pia, katika “Ngoswe Penzi Kitovu

cha Uzembe” walionesha mabadiliko yanayolenga kuondokana na

kuchanganya mapenzi na kazi, ulevi na tabia ya kuamini imani za
kishirikina. Kielelezo Na. 12.1 ni sampuli ya jibu la mtahiniwa
aliyejibu swali hili vizuri na kupata alama za juu.

Kielelezo Na. 12.1: Sampuli ya jibu zuri la mtahiniwa katika swali
la12.

Katika Kielelezo Na. 12.1, mtahiniwa aliweza kutetea kauli kuwa
waandishi wa kazi za fasihi hulenga kuleta mabadiliko katika yale
wanayoyaandikia kwa kutoa hoja katika tamthiliya ya “Kilio
chetu” kama vile; umuhimu wa elimu ya jinsia, kuacha mila potofu
na kuwa na msimamo. Pia, katika tamthiliya ya “Orodha” alitetea
kwa kutoa hoja kama; kuachana na vitendo vya uasherati, kuwa na
maadili mazuri na kuwa muaminifu katika jamii. Aidha, katika
kuhitimisha alisisitiza jamii kukubali mabadiliko yanayoandikwa
na waandishi ili kuleta maendeleo katika jamii.

Vivyo hivyo, asilimia 23.6 ya watahiniwa waliojibu swali hili
walifaulu kwa kiwango cha wastani kutokana na kutoa hoja
zisizojitosheleza katika kutetea kauli kuwa, "waandishi wa kazi za
fasihi hulenga kuleta mabadiliko katika yale wanayoyaandika".
Watahiniwa hao, walionesha uelewa sahihi wa matakwa ya swali
japokuwa baadhi yao walitoa hoja pungufu na wengine
walishindwa kutumia mifano sahihi ya ushahidi kutoka katika
tamthiliya teule. Kwa mfano, mtahiniwa mmaoja alitoa hoja kuhusu
mabadiliko ya jamii dhidi ya mienendo isiyofaa ya viongozi wa
dini lakini alishindwa kuonesha mhusika wa jambo hilo ambaye ni
Padri James kutoka katika tamthiliya ya “Orodha,” hivyo kupata
alama za wastani.

Kwa upande mwingine, watahiniwa wachache (7.0%) pekee ndio
walioshindwa kutetea kauli kuwa, waandishi wa kazi za fasihi
hulenga kuleta mabadiliko katika yale wanayoyaandika kwa kuwa
na uelewa mdogo kuhusu uhakiki wa tamthiliya teule. Baadhi yao,
walitoa hoja zinazohusu fasihi kwa ujumla, hususan dhima za
fasihi, tofauti kati ya fasihi andishi na fasihi simulizi na fani na
maudhui Kkatika kazi za fasihi. Wengine walizungumzia tanzu na
vipera vya fasihi simulizi badala ya kuonesha mabadiliko ya jamii
kama yalivyoandikwa na waandishi kutoka katika tamthiliya teule.
Mabadiliko hayo ni kama vile; watoto kupata elimu ya jinsia,
vijana kutofanya mapenzi katika umri mdogo, wanandoa
kutosalitiana na watoto kutoangalia picha za ngono kutoka katika
tamthiliya ya (Kilio Chetu), jamii kuondokana na ulevi, umaskini,
kujinusuru na janga la UKIMWI, usaliti katika ndoa na mwenendo
usiofaa wa viongozi wa dini (Orodha) na kuondokana na
kuchanganya mapenzi na kazi, ulevi na tabia ya kuamini imani za
kishirikina (Ngoswe Penzi Kitovu cha Uzembe). Kwa mfano,
mtahiniwa mmoja alitoa hoja zisizo na mashiko kwa kuandika
maana ya fasihi simulizi kisha kutoa utangulizi wa kujibu swali
kwa kutumia tamthiliya ya “Kilio Chetu” na “Orodha” lakini
akatoa hoja zisizohusiana na tamthiliya hizo kama Kielelezo Na.
12.2 kinavyodhihirisha sehemu ya majibu ya mtahiniwa huyo.

Kielelezo Na. 12.2: Sampuli ya sehemu ya jibu baya la mtahiniwa
katika swali la 12.

Katika Kielelezo Na. 12.2, mtahiniwa alijibu kinyume na matakwa
ya swali kwani alielezea dhima mbalimbali za fasihi kama vile;
kuelimisha jamii, kukosoa jamii na kuburudisha jamii kwa kutumia
tamthiliya ya “Kilio Chetu” na “Orodha” badala ya kuonesha
mabadiliko yaliyolengwa na waandishi wa tamthilia hizo.

3.0 UCHAMBUZI WA KIWANGO CHA UFAULU WA

WATAHINIWA KATIKA MADA

Mtihani wa somo la Kiswahili ulihusisha maswali 12 yaliyotahiniwa katika
mada ya Ufahamu, Matumizi ya Sarufi, Utumizi wa Lugha, Uandishi,
Maendeleo ya Kiswabhili na Fasihi.

Uchambuzi wa ufaulu wa watahiniwa katika mada mbalimbali unaonesha
kuwa, watahiniwa walifaulu kwa kiwango cha wastani hadi kizuri katika
mada zote zilizotahiniwa mwaka 2020. Kiwango hicho kiliongozwa na mada
ya Uandishi (94.8%) iliyotahiniwa katika swali la 8. Mada hii ilifuatiwa na
mada ya Fasihi (91.6%) iliyotahiniwa katika swali la 2, 6, 10, 11 na 12,
Utumizi wa Lugha (90.2%) katika swali la 5, Maendeleo ya Kiswahili
(70.3%) katika swali la 9 na mada mchanganyiko (72.9%) zilizotahiniwa
katika swali la 1. Mada zilizokuwa na kiwango cha wastani cha ufaulu ni;
Ufahamu (44.3%) iliyotahiniwa katika swali la 7 na Matumizi ya Sarufi
(39.4%) iliyotahiniwa katika swali la 3 na 4.

Takwimu za ufaulu zinaonesha kuwa, katika mtihani huu kulikuwa na mada
ambazo kiwango cha ufaulu kiliongezeka na nyingine kushuka. Mada tatu
zilizokuwa na kiwango kizuri cha ufaulu kwa mwaka 2020 zilionesha
kuongezeka kwa kiwango cha ufaulu ikilinganishwa na mwaka 2019. Mada
hizo ni; Uandishi iliyokuwa na ongezeko la asilimia 21.6 kutoka (73.2%)
hadi (94.8%), Fasihi kutoka (80.2%) hadi (91.6%) ikiwa ni ongezeko la
(11.4%) na Maendeleo ya Kiswabhili kutoka (56.6%) hadi (70.3%) sawa ha
ongezeko la asilimia 13.7. Uchambuzi huu unaonesha kuwa, kwa ujumla
mchakato wa ufundishaji na ujifunzaji kwa jumla umeimarika zaidi.

Hata hivyo, uchambuzi zaidi unaonesha kuwa, ufaulu wa mada tatu ulishuka
ikilinganishwa na mwaka 2019. Mada hizo ni pamoja na Mada
Mchanganyiko iliyopungua kwa asilimia 12.8 kutoka (85.7%) hadi (72.9%),
Ufahamu kutoka (81.2%) hadi (44.3%) ikiwa na upungufu mkubwa wa
asilimia 36.9 na Sarufi kutoka (51.8%) hadi (39.4%) ikiwa pia imepungua
kwa asilimia 12.4.

Wastani wa kiwango cha ufaulu wa watahiniwa katika mada zote kwa

mwaka 2020 ni asilimia 71.9, kiwango hiki ni cha juu kidogo kwa asilimia

4.0

0.4 ikilinganishwa na mwaka 2019 ambapo wastani wa kiwango cha ufaulu
kwa mada kilikuwa 71.5%. Hivyo, kiwango cha ufaulu kwa mwaka 2020
kinaonesha kuwa, watahiniwa wengi walikuwa na maarifa ya kutosha kuhusu
mada mbalimbali zilizotahiniwa.

Kwa jumla, mada zilizokuwa na kiwango cha chini cha ufaulu kwa mwaka
2020 ni mada ya Sarufi kutokana na watahiniwa wengi kukosa maarifa
mahsusi kuhusu mada ndogo ya Aina za Maneno. Hivyo, kushindwa
kupambanua mazingira ya vielezi katika lugha ya Kiswahili. Pia, watahiniwa
walionesha kukosa umahiri wa kuelewa vifungu vya ufahamu vinavyotokana
na ushairi, hivyo kushindwa kujibu maswali yaliyotokana na kifungu hicho.

Hata hivyo, mada zilizokuwa na ufaulu wa kiwango cha wastani (Ufahamu
na Sarufi) zinatakiwa kutiliwa mkazo zaidi katika ufundishaji na ujifunzaji
wake ili kuwajengea wanafunzi msingi mzuri wa maarifa na kuwafanya kuwa
mahiri katika somo la Kiswahili. Ufaulu wa watahiniwa katika mada
mbalimbali kwa mwaka 2020 umeainishwa katika Kiambatisho A. Pia,
ulinganifu wa viwango vya ufaulu wa watahiniwa katika mada kwa mwaka
2019 na 2020 umeainishwa katika Kiambatisho B.

HITIMISHO

Kwa ujumla Mtihani wa Kidato cha Nne katika somo la Kiswahili mwaka
2020 ulizingatia Muhtasari wa somo la Kiswahili na maswali yote
yalihusisha ngazi zote za majazi ya utambuzi yaani kukumbuka, kuelewa,
kutumia, kuchambua, kutathmini na kuunda. Kiwango cha ufaulu kwa ujumla
kilikuwa kizuri ambapo asilimia 94.83 ya watahiniwa walifaulu somo hili.

Uchambuzi huu unaonesha changamoto mbalimbali ambazo hazina budi
kutatuliwa kama vile; kutofuatwa kwa maelekezo ya swali na uelewa mdogo
wa baadhi ya mada hususan mada ya Sarufi na Ufahamu. Hata hivyo,
uchambuzi huu unaonesha kuwa, zipo mada zinazohitaji jitihada za dhati
katika ufundishaji na ujifunzaji. Hii ni kwa sababu kiwango cha ufaulu wa
watahiniwa katika mada ya Sarufi kimeendelea kushuka kwa miaka mitatu
mfululizo ambapo mwaka 2018, kiwango cha ufaulu kilikuwa (64.1%),
mwaka 2019 (51.8%) na mwaka 2020 (39.4%), kiwango ambacho ni cha

chini zaidi ikilinganishwa na miaka miwili iliyotangulia. Aidha, mada ya
Ufahamu (43.3%) imekuwa na ufaulu wa chini kwa mwaka 2020 ikiwa na
upungufu mkubwa wa asilimia 36.9 ikilinganishwa na mwaka 2019.

Mwisho, taarifa hii itasaidia kuinua kiwango cha ufaulu wa watahiniwa
katika somo la Kiswahili na kutatua changamoto kwa walimu na wanafunzi
katika ufundishaji na ujifunzaji wa mada mbalimbali. Hali hii itawafanya
walimu na wanafunzi kuyaelewa makosa mbalimbali yanayosababisha ufaulu
wa kiwango cha chini ili kuweza kufanya marekebisho kwa ajili ya kuinua
kiwango cha kufaulu kwa kipindi kingine.

MAONI NA MAPENDEKEZO

Ili kuinua zaidi kiwango cha ufaulu katika somo la Kiswahili hususan kwa
mada ya Sarufi na Ufahamu zilizokuwa na kiwango cha wastani cha ufaulu
inashauriwa kuwa:

(@) Ufundishaji na ujifunzaji wa mada ya Sarufi uzingatie zaidi matumizi ya
mbinu shirikishi na kutoa mazoezi ya kutosha kuhusu ufafanuzi wa aina
mbalimbali za maneno.

(b) Walimu wawaongoze wanafunzi katika kusoma vifungu vya
habari/mashairi na matini mbalimbali za lugha ya Kiswahili kwa
ufahamu ili waweze kujibu kwa ufasaha maswali ya ufahamu
yanayotokana na vifungu vya habari au ushairi.

(c) Walimu watumie njia ya majadilianao na vielelezo vya kufundishia
(zana za kufundishia) zinazopatikana katika mazingira halisi. Aidha,
mada zote zifundishwe kwa vitendo ili kuongeza uelewa kwa wanafunzi
kwa kulinganisha anachofundishwa na uhalisia wake.

(d) Walimu wawape wanafunzi mazoezi ya kutosha wakati wa kujifunza na
kuwapa mrejesho. Hii itasaidia kubaini na kuondoa udhaifu katika
maeneo ambayo wanafunzi hawakuelewa vizuri mada husika.

(e) Walimu wasisitize wanafunzi kusoma vitabu vya kiada, ziada na matini

mbalimbali za kifasihi na zisizo za kifasihi ili kuwajengea umahiri katika
kuelewa dhana mbalimbali za kisarufi na kifasihi.

KIAMBATISHO A

UCHAMBUZI WA KIWANGO CHA UFAULU WA WATAHINIWA KATIKA MADA
MBALIMBALI

Ufaulu kwa kila Swali
Wastani wa

Mada Maoni
% ya Ufaulu

(alama 30%)

Ufaulu (%)
Na. ya Swali

| Uandishi

| Fasihi

| Utumizi wa Lugha

Sarufi, Utumizi wa Lugha
| na Fasihi kwa ujumla
(Swali la Kuchagua)

| Maendeleo ya Kiswahili

| Utahamu 7 44.3 44.3 Wf]‘fta
3 45.2

| sarufi 39.4 Wﬁista
4 33.6

KIAMBATISHO B

ULINGANIFU WA VIWANGO VYA UFAULU WA WATAHINIWA KATIKA
MADA MBALIMBALI KWA MWAKA 2019 & 2020

